
(Давоми 5-саҳифада).

“ ...Наим Каримов ўзбек 
адабиётшунослигида узоқ 
самарали йўлни босиб 
ўтди. У жадид ва шўро 
адабиётшунослигини 
ич-ичидан ёритадиган 
материаллар, маълумотлар, 
ранг-баранг фактларни 
худди доно хазинабон 
каби йиллар давомида 
синчиклаб, авайлаб, 
ардоқлаб йиғиб борди. 
Йиллар ўтиб у чин қомусчи 
олимга айланди...”

Барг-япроқлари топ-тоза, баланд, 
ораста, меҳр билан парваришланган 
дарахтлар қуюқ соя солиб, ёз тафтини 
пасайтиради. Ён-атроф дил яшнай-
диган даражада юксак дид ҳамда за-
монавий дизайн ва шаҳарсозликнинг 
муайян талаб ва мезонлари асосида 
ободонлаштирилган. Ҳудудда бир қа-
рич ер йўқки, кўкаламзорлаштирилма-
ган бўлса. Бетакрор чиройи ва ҳаро-
ратли ранглари билан ҳовлига кўрк ва 
файз бағишлаб униб-ўсган турфа гул, 
майса ва манзарали буталарни кўриб 
кўз қувнайди.

Ушбу муассасанинг ўз тарихи бор. 
У 1979 йилда фаолият бошлаган 
бўлса-да, кейинги йилларда мам-
лакатимиздаги кенг кўламли янги-
ланиш ва ўзгаришлар, жумладан, 
ижтимоий ҳимоя соҳасида олиб бо-
рилаётган ислоҳотлар натижасида 
тубдан янгича қиёфа касб этди. Қў-
шимча бинолар қурилиб, эскилари 
таъмирланди. Ёзги спорт зали, ноги-
ронларни парвариш лаш ва даволаш 
бўлимлари, муолажа ва машғулот 
хоналари, фаоллар зали, кутубхона, 

ётоқхона ва ошхона бутунлай янги-
ланди. Ихтисос лашган бўлимлар, 
махсус хоналар талаб даражасида 
жиҳозланди. Ҳар хил сабаблар ту-
файли ҳаракатланиши чекланган 
болалар махсус аравачалар билан 
таъминланди. Бугунги кунда мазкур 
меҳр-оқибат маскани уч юз нафар-
дан ортиқ болалар ва ўсмирларни ўз 
бағрига олган. Айни пайтда уларнинг 
ҳар бири давлатимиз раҳбарининг 
меҳрни, эътибори ва ғамхўрлигини 
ўз ҳаётида ҳис этмоқда.

Шу йилнинг март ойида давлатимиз 
раҳбари ташрифидан сўнг муассаса-
нинг янги ҳаёти бошлангани рост. Пре-
зидентимиз тарбиячилар ва ўқувчи 
болалар билан мулоқот чоғида мам-
лакатимизда давлат ва жамият ноги-
ронлиги бор ҳар бир болага ҳаётда 
ўз ўрнини топишига кўмаклашишини, 
бундай болалар индивидуал ривожла-
ниш дастурлари асосида жамиятга 
интеграция қилинишини, ҳеч ким меҳр 
ва эътибордан четда қолмаслигини 
алоҳида таъкидлади.

Ҳа, бу масканда бугун ўзгача руҳ 

ҳукмрон. Тарбиячилар ва ўқувчи-
ларнинг ўзаро муносабатларини 
кузатаркансиз, улар реал ҳаёт ва 
жамиятдан узилиб қолмаганига гу-
воҳ бўласиз. Шубҳасиз, давлатимиз 
раҳбарининг бундай муассасаларга 
алоҳида эътибор қаратишидан мақ-
сад ҳам шу тоифадаги болаларнинг 
ёлғизланиб қолишига йўл қўймас-
ликдан иборат. 

Шу ўринда ҳазрат Алишер Навоий-
нинг машҳур байти ёдга тушади:

Кимки бир кўнгли бузуғнинг 
            хотирин шод айлагай,
Онча борким, Каъба вайрон бўлса, 
                                  обод айлагай.  

Бугун Янги Ўзбекистонда олиб бори-
лаётган инсонпарвар ва адолатли сиё-
сат, чуқур ислоҳотлар қанчадан-қанча 
“бузуғ ва вайрон кўнгилларни обод 
этиб”, уларни ҳаётдан рози қилиш-
га қаратилгани учун ҳам халқимиз 
мамлакатнинг тараққиёт йўлини қўл-
лаб-қувватламоқда.

“Мурувват” уйидаги ҳар бир ўқувчи 

нимагадир қизиқади. Бу ерда изчил 
йўлга қўйилган таълим-тарбия ана 
шу қизиқиш ва лаёқатни рўёбга чиқа-
ришга йўналтирилган. Бу болаларнинг 
орасида кўзлари чақнаб, қалби жўшиб, 
чеҳраси тақдирдан мамнунликни, ти-
рикликдан шукроналикни ифода этган 
бир йигитча бор. Уни Ҳасан Асраев 
дейдилар. У адабиётга, шеъриятга 
жон-дили билан қизиқади. Президен-
тимиз ушбу меҳр-мурувват даргоҳига 
ташрифи чоғида Ҳасан билан ҳам му-
лоқотда бўлган, унинг қатъияти, кучли 
иродаси, орзу-интилиши ва мақсадини 
қўллаб-қувватлаш, истеъдодини рўёб-
га чиқариш бўйича мутасаддиларга 
муҳим топшириқлар берган эди. 

Ўтган даврда ҳаваскор шоир Ҳасан 
Асраевнинг шеърлари устоз шоирлар 
томонидан диққат билан кўздан кечи-
рилди, таҳлил қилинди ва сараланди. 
Ёш истеъдод эгасига зарур маслаҳат-
лар, тавсиялар берилди, шеър ёзиш, 
сўз билан ишлаш борасида йўл-
йўриқлар кўрсатилди. 

“Мен ватанимни, “Мен ватанимни, 
халқимни севаман!”халқимни севаман!”

“Тоза маърифат суви”“Тоза маърифат суви”

Навоийшунослик истиқболида марказнинг ўрни ва олимнинг 
орифона таҳлиллари аҳамиятлидир. Абдураҳмон Гўзалнинг ил-
мий фаолият бобида ўзбек ижодкорлари ва адабиётшунослари 
билан самимий ижодий алоқаси эътирофга молик. Умуман, ўз-
бек ва турк адабиётшунослари ўртасида Хожа Аҳмад Яссавий, 
Сулаймон Боқирғоний ва Алишер Навоийнинг ҳаёти ва ижодий 
меросини ўрганиш бўйича мустаҳкам ҳамкорлик йўлга қўйилга-
ни амалда яхши натижалар бермоқда.

Алишер Навоий асарларини кенг тарғиб қилиш, шоирнинг 
шарафли ҳаёти ва туркий тилни санъат даражасига кўтаришда-
ги салоҳиятини чуқур ўрганиш ушбу марказнинг бош мақсад-
ларидан саналади. Абдураҳмон Гўзал туркий халқларнинг ул-
кан ижтимоий-маданий тараққиёт босқичига қадам қўйишида 
улуғ аждодимизнинг беқиёс хизматларига бағишланган қатор 
тадқиқотларни амалга оширди. Навоийнинг ўзбек тилшуносли-
гини ривожлантириш ва она тилимизнинг ўзига хос сеҳру жози-
басини шеърият орқали кўрсатиб беришдаги улкан хизматлари 
дунё миқёсида эътироф этилган. 

Абдураҳмон Гўзал эса туркий тилнинг тарихий илдизлари-
ни синчковлик билан ўрганиб, қуйидагича назарий хулосалар 
чиқаради: “Маълумки, Маҳмуд Кошғарий ХII аср охирида “Де-
вони луғотит-турк” асарини ёзиб, турк тили ва маданиятининг 
келажагини таъминлади. Алишер Навоий эса Кошғарийдан 400 
йил кейин ота тили ва маърифатини худди ана шундай тафак-
кур ва эътиқод билан муносиб ҳимоя қилди. 

“Турк улуси худ 
менингдур”

ШУ СОНДА:27 ИЮНЬ – МАТБУОТ ВА ОММАВИЙ АХБОРОТ ВОСИТАЛАРИ ХОДИМЛАРИ КУНИ

Мақомда Мақомда 
улуғворлик улуғворлик 
мужассаммужассам

Турк навоийшунослиги 
узоқ тарихга эга. Аммо 
адабиётшунос Абдураҳмон 
Гўзал тадқиқотлари ва 
унинг саъй-ҳаракатлари 
натижасида Туркия 
Республикаси Башкент 
университети ҳузурида 
2022 йил 10 февралда 
ташкил этилган Алишер 
Навоий номидаги тадқиқот 
ва тарғибот маркази дунё 
навоийшунослигида янги бир 
саҳифа очиши шубҳасиз. 

“К“Киз из 
чикарганга чикарганга 
кирк йил кирк йил 
тегматегма””
ёхуд топгани ёхуд топгани 
тўйга буюрган тўйга буюрган 

одамлар... одамлар... 

Äàáäàáà âà äàμìàçà

Жадидлар замонида матбуотдаги ҳақ сўзнинг кундалик 
ҳаётга, одамларга, жамиятга таъсири кучли бўлди. Вақтли 
матбуот одамларнинг ижтимоий ҳаётига фаол аралашмоғи 
ва дунёдан бохабар бўлмоғи учун заруратга айланди. Даст-
лаб газеталар ойда бир бора базўр нашр қилинди; аста-се-
кин ҳафталик ва кунлик нашрлар шиддат билан одамлар 
орасига кириб борди; саҳифаларидаги мақола ва маълумот-
лар маънавий эҳтиёж тусини олди.

Дарҳақиқат, жадидлар миллат маънавиятини ислоҳ этиш, 
одамларни маърифатли қилиш, оламга очиқ назар билан 
боқишга ўргатиш ва мудроқ тафаккурни уйғотишнинг энг асо-
сий омили сифатида матбуотнинг қадрини баланд кўтарди. 
Матбуот улар наздида фикрлар тилмочи, миллат ва эл-юрт 
ривожи йўлида хизматчи, одамлар онгу шуурининг қуёши, ҳар 
кимнинг виждонига тутилган кўзгу бўлмоғи лозим эди. “Улфат” 
кўнгиллар бирлигидан сўз очиши, “садо”лар маърифат ва маъ-
навият, одобиёт ва адабиётнинг овози бўлиши керак эди. Га-
зета ва журналлар номи шу эзгу ниятларга мослаб танланди.

Туркистонлик зиёлилар ўзлари газета чиқаргунга қадар 
бир муддат Қримга – Боғчасаройга кўз тикишди. Исмоилбек 
Ғаспралининг “Тилда, фикрда, ишда бирлик” деган ғоялари-
га ҳавасланиб қарашди. 

“ТАРАҚҚИЙ”ДАН 
“JADID”ГАЧА

Ўзбек матбуоти тарихи 
жадидлик ҳаракати ва 
жадид зиёлилари номи 
билан табиий равишда 
боғланади. Жадидлик 
анча чуқур, мураккаб, 
зиддиятли, айни дамда 
янгиликларга, эзгу ор-
зу-ниятларга, амалий 
фаолиятларга тўла 
бир ижтимоий-сиёсий, 
адабий-маърифий ҳа-
ракатдир. Жадид зиёли-
лари учун эски усулдаги 
мактабларни ислоҳ этиш, 
бадиий адабиётни янги 
ўзанга солиш, театр саҳ-
насини ибратхонага ай-
лантириш нақадар муҳим 
бўлса, миллий матбуот 
ташкили ва тараққийси 
ҳам шу даражада аҳами-
ятли эди. 

Ўзбекистон Республикаси Президенти ҳузуридаги Ижтимоий 
ҳимоя миллий агентлиги ходимлари билан биргаликда пойтахти-
миздаги ногиронлиги бўлган болалар учун мўлжалланган 1-сонли 
“Мурувват” интернат уйида бўлганимизда хайр-саховат, шафқат ва 
меҳр-оқибат каби тушунчалар миллатимизда қадрият даражасида 
шаклланиб, қон-қонимизга сингиб кетганига гувоҳ бўлдик.
Ғоят муҳташам, ён-атрофи обод ва кўркам масканга кириб борга-

нимизда кун пешиндан оққан, лекин ҳали саратон иссиғининг таф-
ти қайтмаган эди. Интернат уйи ҳовлиси кенг-мўл, баҳаво, йўллар, 
йўлаклар асфальтланган, равон.

Бошланиши 1-саҳифада.

Ҳасан Асраевнинг лаёқати, қизиқиши 
ҳисобга олиниб, Ёзувчилар уюшмасига 
аъзоликка ҳамда ишга қабул қилинди. 
Яқинда Ўзбекистон Ёзувчилар уюшмаси 
ҳомийлигида “Адабиёт” нашриёти томо-
нидан унинг “Эзгу ният” номли илк шеъ-
рий тўплами нашр этилди.    

Биз Ҳасан Асраевга ана шу китобни 
мамнуният билан топширдик ва ёш шоир-
ни дилдан табрикладик. У китобни қўлига 
олар экан, юз-кўзи яшнаб кетди.

– Биринчи китобимни Президентимиз-
нинг қадри ниҳоятда баланд мукофоти, 
бағрикенг, меҳрибон, менга, менга ўх-
шаганларга оталарча ғамхўр инсоннинг 
совғаси сифатида қабул қиламан. Даст-
лабки шеърий машқларимга, табиийки, 
муайян камчиликлардан холи бўлмаган 
битикларимга Ёзувчилар уюшмасининг, 
тажрибали адибларнинг диққат-эътибо-
рини жалб этганликларини у кишининг 
ёш ижодкорларга, қолаверса, адабиётга 
марҳамати, ғамхўрлиги деб биламан.  

– Ҳасанжон, сиз шеърни қандай ту-
шунасиз? Қачондан буён шеърлар ёза-
сиз?

– Ўн икки-ўн уч ёшларимдан буён 
шеър лар машқ қиламан. Шеърни ҳаётга 
бўлган муҳаббатнинг ифодаси, деб била-
ман. Ифодасигина эмас, у орзу, мақсад 
сари ундовчи порлоқ маёқ ҳамдир. Шеър 
– кўнгил кечинмаларидан кўчирма. Аб-
дулла Орипов, Эркин Воҳидов, Ҳалима 
Худойбердиева, Муҳаммад Юсуф, Сиро-
жиддин Саййиднинг шеърларини севиб 
ўқийман. Устоз шоирларнинг шеърлари 
менга руҳий қувват, келажакка ишонч, 
ҳаётимга нур бағишлайди. Кейинги пайт-
ларда жадид маърифатпарварларининг 
асарларини ўқишга киришмоқдаман. 
Тўғри, орадан ўтган йиллар мобайнида 
она тилимиз анча ўзгаришларга учрагани 
туфайли у китобларни маълум тайёргар-
ликсиз ўқиб тушунишим қийин кечмоқда. 
Аммо қўшимча адабиётлардан фойда-
ланган ҳолда, тушунишга ҳаракат қиляп-
ман. Жадид адабиётини халқимизнинг 
катта маънавий хазинаси, деб ўйлайман. 

Ана шундай бир-биридан қизиқарли кито-
блар, шеърлар ва бошқа бадиий асарлар 
билан кунларимиз мазмунли, серзавқ 
ўтяпти. Президентимиз билан учрашга-
нимиз ва суҳбатлашганимиз менга доим 
илҳом бағишлаб, илгарига чорлаб тура-
ди. Аслида бу менинг орзум эди. Агар ни-
яти тўғри бўлса, киши ўз орзусига эришар 
экан.   

– Шеърларингизнинг биринчи ўқув-
чилари кимлар бўлади? 

– Бу ерда менинг ака-укаларим, 
опа-сингилларим кўп. Мен уларнинг би-
рини яқин, бошқасини узоқ дея олмай-
ман. Мен учун уларнинг ҳаммалари яқин, 
энг яқин. Масалан, Умрзоқ – укам, Раҳим, 
Отабек – акаларим. Яна опа-сингилла-
рим бор. Шеърий машқларимни биринчи 
бўлиб уларга ўқиб бераман. Улар шеър-
ларимга фикр билдиришади. Баъзан 
мақташса, баъзида танқид ҳам қилишади. 

– Танқидий фикрлардан хафа бўл-
майсизми?

– Йўқ, танқидни тўғри қабул қиламан. 
Уларнинг фикр-мулоҳазаларини инобат-
га олиб, шеърларимни қайта ишлайман. 
Ижодкор танқидга доим тайёр туриши 
керак, деб ўйлайман. Чунки, аввало, кам-
чилик ва қусурлардан холи асар яратиш 
жуда мушкул, қолаверса, танқид – кела-
жак меваси, деган гап бор. Менинг шеър-
ларимга биринчи бўлиб фикр билдиради-
ганларга келсак, улар ўртоқларим, менга 
яхшилик истайдиган дўстларим. Биз дўст-
ларим билан ҳар доим, ҳар бир юмуш да 
бир-биримизни қўллаб-қувватлаймиз. 
Улар  нинг сўзлари, фикрлари менга дал-
да, мадад бўлади. Бир шеъримда дўст-
лик ҳақида:

Чинакам дўст, албатта,
Ёнингизда туради.

Қандай ҳолат бўлмасин,
Сизга тиргак бўлади, –   

деб ёзганман. Бу мисралар атро-
фимдаги садоқатли дўстларим ҳақида 
айтилган кўнглимдаги самимий кечинма-
лардир.  

– Шеъриятдан бошқа яна нималарга 
қизиқасиз?

– Боя ҳам айтдим, китоблар ўқийман. 
Бадиий асарлар орқали ҳаётни, одамлар-
ни ўрганишга ҳаракат қиламан. Китоб биз, 
ёшларнинг маънавиятини юксалтиради, 
дунёқарашини кенгайтиради. Президен-
тимиз кўп китоб ўқиб, танловларда ғолиб 
бўлаётган тенгдошларимга машина совға 
қилмоқдалар. Бу тенгдошларимнинг му-
толаага бўлган қизиқишини оширади, ал-
батта. Келгусида астойдил шуғулланиб, 
пухта тайёргарлик кўриб, шундай танлов-
ларда қатнашиш ниятим бор. 

Бу ерда тез-тез спорт ўйинлари уюшти-
рилади. Мен шахмат-шашка ўйнашга қи-
зиқаман. Сир эмас, шахмат-шашка изчил 
ва мантиқий фикрлашни ўргатади. Му-
собақаларда аввал кўпроқ ютқазардим, 
энди юта бошладим. Бу тажрибам, мала-
кам ошиб бораётганини кўрсатади, шун-
дай эмасми?

– Ҳа, инсон бир ишга енг шимариб 
киришар экан, албатта, мақсадига эри-
шади. Сиз келажакда ким бўлмоқчи-
сиз?

– Келажакда машҳур шоир бўлмоқ-
чиман. Шеърларим билан одамларга, 
халқимга хизмат қилсам, менга яхшилик 
қилганларга яхшилик билан жавоб қай-
тарсам дейман. Шоир бўлиш учун эса сўз 
бойлигимни оширишим, сўзларни даф-
тарга ёзиб боришим, ўрни келганда улар-
дан тўғри фойдаланишим кераклигини 
биламан. Албатта, яхши шеър ёзиш ма-

шаққатли иш. Лекин мен бу йўлда сабрли, 
иродали, қатъиятли бўламан. Устозлар-
нинг йўл-йўриқ кўрсатишларича, шун-
дагина арзирли натижага, мақсадимга 
эришишим мумкин. Ёзувчилар уюшма-
си аъзоси эканим зиммамга кўп карра 
масъулият юклайди.  

– Ўзингизга жудаям ёқадиган шеъ-
рингиз борми?

– Шундай шеърим бор. У “Юртбоши-
мизга” деган шеър:
Аждодларнинг руҳларин 
                      шод этмоқдадирсиз,
Сўзлаганда улардайин 
    самимий сўзлаб.
Уларнинг ишларин 
     давом эттирмоқдасиз,
Фақат фаровонликни, 
              тинчликни кўзлаб.
Буюк аждодларимиз тарихда давлат-

чилик, илм-фан, санъат, маданият, ада-
биёт соҳаларида ўчмас из қолдиришган. 
Жалолиддин Мангуберди, Амир Темур, 
Темур Малик, Ялангтўш Баҳодир сингари 
номдор саркардалар, Абу Исо Термизий, 
Абу Муин Насафий, Султон Увайс Қара-
ний каби мутафаккир-алломалар, Али-
шер Навоий, Бобур Мирзо, Огаҳий каби 
мумтоз шоирлар, Ватанимиз ва халқимиз 
тарихида муҳим ўрин тутган жадид маъ-
рифатпарварларининг фаолияти ва ме-
росини ўрганишда янги давр бошланди. 
Янги Ўзбекистонда Учинчи Ренессансни 
қарор топтиришда мамлакатимиз раҳна-
мосига, халқимизга уларнинг пок руҳлари 
мададкор бўлади, албатта.

– Нима учун шеър ёзасиз? Нималар 
сизни шеър ёзишга ундайди?

– Мен Ватанимни, халқимни севаман! 
Ҳаётни яхши кўраман. Шу туйғу мени 
шеър ёзишга, меҳр-муҳаббатимни ифода 
этишга ундайди.  

Шу жаннатмакон юртни, 
Шак-шубҳасиз, севаман. 
Шеър битаман, севгимни
Шундай изҳор этаман. 

– Ватанни қандай тасаввур қиласиз?
– Бу борадаги тушунчамни тўрт қатор 

шеър билан ифодаласам:

Гар билсангиз, юртимиз –
Боғи Фирдавс нусхаси.
Шу учун ҳам дунёнинг
Келар бизга ҳаваси. 

Янги Ўзбекистонимиз гуркираб ривож-
ланмоқда. Президентимиз бу улуғ та-
раққиётнинг етакчиси бўлиб турибди. 
Мен ва дўстларим пок ниятлар ижобат 
бўладиган мана шундай илоҳий кунларда 
у кишига узоқ умр, мустаҳкам саломатлик 
тилаймиз. Халқимизнинг, бизга, менга ўх-
шаган одамларнинг бахтига доим омон 
бўлсинлар!

– Ҳасанжон, сиз нимани орзу қила-
сиз?

– Менинг орзум – Ўзбекистонимизда, 
жаҳонда доимо тинчлик ва осойишта-
лик барқарор бўлсин! Қаерлардадир да-
вом этаётган уруш ва жанжаллар тезроқ 
барҳам топсин! 

Озод юрт фарзандимиз –
Келажак қўлимизда.
Зафарли марралар бор
Ҳали бу йўлимизда.

– Яна нимадир демоқчисиз, шекил-
ли?

– Ҳа, шу онда хаёлимдан кўп ўйлар 
кечмоқда. Китобимнинг чиқиши мен учун 
катта бахт. Бу ўз устимда янаям кўпроқ 
ишлашга, яхши шеърлар ёзишга ундай-
ди. Шу даргоҳда мен билан бирга таъ-
лим-тарбия олаётган дўстларимни ҳам 
янги марралар сари рағбатлантиради. 
Барчамизда ўзимизга, эртанги кунга 
бўлган ишончни оширади. Менинг кичик 
меҳнатимга шундай катта эътибор бер-
ганликлари учун Президентимизга минг 
раҳмат! 

* * *
“Мурувват” уйидан қайтарканмиз, сара-

тоннинг қайноқ тафти ҳам қайтиб борар-
ди. Ораста ҳовлидан эсган салқин ша-
бада дилларга ором ва ҳузур улашади. 
Бу фарзандлари – жигарбандларини шу 
даргоҳга, меҳр кўрсатаётган инсонларга 
ишонган ота-оналарнинг ҳаётидан, қал-
бидан чуқур ўрин олаётган хотиржамлик 
бўлса, ажабмас.

Яна бир гап. Бу ерда болалар турли 
қалинликдаги қоғозлар, рангли қалам-
лар, бўёқ-ранглар, матолар, ёғочлардан 
ўз қўллари билан ясаган (яратган дейил-
са, тўғрироқ бўлади, назаримизда) расм-
лар, китобчалар, уйчалар ва бошқа ҳар 
хил нарса-буюмларни кўриб, ўзингизни 
кўргазмалар залига тушиб қолгандек ҳис 
қиласиз ҳамда “имконияти чекланган” 
дейилган болаларнинг имкониятлари, ак-
синча, чексиз эканига гувоҳ бўласиз.

Дунёга илинж, ҳавас, умид билан қа-
раган, қалби, фикри, инсонни, Ватанни 
англаши соғлом болаларнинг, уларнинг 
ота-оналарининг кўнглидан кечаётган, 
лекин тилига кўчмаётган сезимларни, 
ҳиссиётларни сўзсиз тушуниш, уларга 
ҳаётдан рози бўлиб яшашлари учун кенг 
имкониятлар яратиб бериш, дардманд-
ларга дармон бўлиш учун инсон, аввало, 
катта қалб эгаси, номи бош ҳарфлар би-
лан ёзиладиган Инсон бўлиши керак!  

Ёш шоир: “Юртга нафинг тегмаса, Қу-
риб қолган тераксан”, деб ёзади. Биз 
унга келажакда улкан дарахтга айланиб, 
эл-юрт га фойдаси тегишини, ундан бар-
ча-барчага манфаат етишини тилаб қола-
миз. 

Салим АШУР,
Ўзбекистонда хизмат кўрсатган 

журналист

“Мен ватанимни, халқимни севаман!”“Мен ватанимни, халқимни севаман!”

Туркий халқларнинг маънавий қиёфаси хавф 
остида қолган бир даврда у ўзининг кўламдор ва 
бетакрор асарлари, беқиёс амалий саъй-ҳаракат-
лари билан миллий тил ва адабиётни ўз моҳия-
тига қайтариш ва ривожлантиришга беқиёс ҳисса 
қўшди. У ҳам олим, ҳам ижодкор, ҳам давлат ар-
боби сифатида бутун борлиғи билан ўз халқига 
камарбаста бўлди”. 

Абдураҳмон Гўзал Алишер Навоий достонла-
рини ўрганиш борасидаги тадқиқотлари билан 
ҳам навоийшунослик илмидаги ирфоний-ғоявий 
бўшлиқни тўлдиришга ҳаракат қилди. Абдураҳ-
мон Гўзал аллома шоирнинг асарларини  аниқ ва 
тизимли асосда шарҳлашда ўзига хос батафсил-
лик, теранлик ва моҳиятбинликни намоён қилди. 
У Алишер Навоийнинг барча асарлари хусусида 
қисқа, лўнда ва аниқ хулосалар чиқаради. Абду-
раҳмон Гўзал ўзи таҳлил қилаётган асарларнинг 
ғояси, шакли, услуби ва ҳатто, анъанавий қаҳра-
монларига баҳо беришда ҳам туркий тафаккур-
га алоҳида аҳамият қаратади: “Алишер Навоий 
ижодининг яна бир муҳим жиҳати шундаки, у ўз 
асарларида миллий тип ва характерлардан фой-
даланган. Форсий адабиётда қўлланилган қаҳра-
монлар Навоий асарларида фақат номлариниги-
на сақлаб қолган ҳолда туркий шахсиятни тамсил 
этган”.  

Туркиядаги Алишер Навоий номидаги тадқиқот 
ва тарғибот марказининг дунё навоийшуносли-
ги, энг аввало, Ўзбекис тон Фанлар академияси 
Ўзбек тили, адабиёти ва фольклори институти, 

Алишер Навоий номидаги Тошкент давлат ўзбек 
тили ва адабиёти университети, Алишер Навоий 
номидаги халқаро жамоат фонди билан олиб бо-
раётган ҳамкорлиги ўзбек навоийшунослиги учун 
ҳам аҳамиятлидир. 

Марказ ўз олдига Алишер Навоий асарлари-
нинг мукаммал нашрларини яратиш, шоир ижо-
дий меросини таҳлил ва талқин этувчи тадқиқот-
лар олиб бориш, шоирнинг шахсияти ҳамда 
ижодини очиб берувчи халқаро конференция лар 
ўт казиш каби кўламдор мақсадларни қўйган. Бу 
ерда шоирнинг асарлари ҳамда унга бағишлан-
ган тадқиқотларни ўзида жамлаган кутубхона 
ташкил этилганини қайд этиш лозим. Ҳинд ди-
ёридан топилган, Алишер Навоий тахаллуси 
остида ёзилган “Юсуф ва Зулайҳо” достонининг 
қўлёзма нусхаси ҳам ушбу марказга олиб келин-
ган. Ҳозирги пайтда марказ илмий ходимлари 
мазкур ноёб асарни ҳар томонлама тадқиқ қил-
моқда. Яқин кунларда ушбу достоннинг муалли-
фи ҳақида аниқ ва холис хулосалар эълон қили-
нишига ишончимиз комил.  

Марказ томонидан Алишер Навоийнинг муҳта-
шам ҳайкали ўрнатилган кўркам боғ барпо этили-
ши ҳам таҳсину эъти рофга лойиқдир. 

Алишер Навоий туркий тилнинг барча лаҳжа, 
шеваларини ажратмасдан, ўз асарларида улар-
дан унумли фойдаланиш орқали бу тилнинг луғат 
бойлигини асраб қолиш ва унинг имкониятлари-
ни кенгайтиришга катта ҳисса қўшди. Дарҳақиқат, 
Алишер Навоий асарларида туркий тилнинг жа-
мики балоғати, фасоҳати, ҳассосияти, шиддати 
намоён бўлган.

Абдураҳмон Гўзал улуғ шоирнинг: 
Агар бир қавм, гар юз, йўқса мингдур,
Муайян турк улуси худ менингдур, –

деган фахриясининг моҳияти ва аҳа миятини те-
ран англайди. Шу боис у: “Буюк турк олими ва 
туркийнинг улуғ шоири Алишер Навоий вафоти-
дан буён орадан беш юз йил вақт ўтган бўлса-да, 
у ўзининг фикри ва шахсияти билан ҳамон ора-
мизда яшамоқда. Минглаб байт лардан иборат 
лирикасида шоирнинг ўзига хос услуби, ижодкор 
шахсини кўриш мумкин. Шарқий турклар тили ва 
адабиёти у яратган тамалларда юксалди. Мабо-
до Алишер Навоий унутилса, турк дунёси ўзининг 
асосларидан бирини йўқотади. Болаларимиз ва 
ёшларимиз Алишер Навоийни, албатта, билиши 
ва тушуниши керак. Шунинг учун биз Навоий кул-
лиёти устида ишлашимиз, бу асарларни туркий 
халқларнинг ҳар бир шевасида нашр этишимиз 
ва ҳар бир туркнинг  мазкур асарларни бирдай 
англашини таъминлашимиз керак”, деб ёзади. 

Ўз навбатида, биз миллий адабиётимиз қуёши 
ҳисобланган Алишер Навоий ижодини ўрганиш 
борасида туркиялик заҳматкаш адабиётшунос 
Абдураҳмон Гўзал билан ҳамкорликда фаолият 
олиб бораётганимиздан мамнунмиз. Унинг таша-
ббуси билан Туркияда ташкил қилинган Алишер 
Навоий номидаги тадқиқот ва тарғибот маркази-
ни ҳар томонлама ривожлантиришда ўзбек наво-
ийшунослари ҳам муносиб ҳисса қўшишига ишо-
намиз.

Зулайҳо АБДУРАҲМОН, 
филология фанлари бўйича фалсафа 

доктори

“Турк улуси худ менингдур”
Бошланиши 1-саҳифада.

Бу – Абдулҳамид Сулаймон 
Чўлпоннинг 1914 йилда ёзил-
ган “Адабиёт надур?” деган 
манифест характеридаги 
мақоласида қўлланган ибора. 
Адабиётшунос Наим Каримов 
ҳақида мақола ёзарканман, 
ушбу ифодага дуч келиб қол-
дим ва менга ниҳоятда ёқди. 

Чўлпон “Адабиёт надур?” деб ўзи 
қўйган саволга: “қонларимизга қадар 
сингиган қора балчиқларни тозалай-
дургон, ўткур юрак кирларини юва-
диргон тоза маърифат суви, хиралаш-
ган ойналаримизни ёруғ ва равшан 
қиладиргон, чанг ва тупроғлар тўлган 
кўзларимизни артиб тозалайдургон 
булоқ сувидур”, деб жавоб беради. 
Бу жадид маърифатпарварлик ада-
биётининг бутун мундарижаси ва 
мақсадларини ўзига образли тарзда 
қамраб олади. Маърифатли жадид 
адабиётининг тоза маърифат суви 
Чўлпон, Қодирий, Фитрат, Беҳбу-
дий, Ибрат, Авлонийларга қанчалар 
алоқадор бўлса, наинки уларга, ушбу 
ташбеҳни “буржуа” адабиётининг бу-
лоқлари ва маърифати деб тушун-
тиришга уринган илк жадид адабиёт-
шуноси Абдураҳмон Саъдийга ҳам 
нечук алоқаси бўлса, уларнинг кейин-
ги барча издошлари ва хусусан, ака-
демик Наим Каримовга ҳам шунчалик 
яқин ва тиғиз алоқадордир. Академик 
Наим Каримовнинг барча ёзганла-
рини шу қамровдор ибора билан ту-
шунтирмоқчи бўлсам, ўқувчилар ҳам 
бунинг устида ўйланиш босқичига 
чиқишларига ишончим комил. 

“Тоза маърифат суви” бизнинг 
миллий адабиётимизнинг мазмун 

доираси ва йўналишини аниқ-рав-
шан белгилайдиган ибора. Унда 
миллий адабиётимизнинг асос ғоя-
си мужассам. Адабиётшунослари-
миз миллий мустақиллик учун ку-
раш ва ниҳоят миллий мустақиллик 
давридаги бадиий адабиётимиз ва 
санъатимизнинг бош ва етакчи мақ-
садларини белгилаш учун бир қан-
ча ғоя ва фикрларни ўртага ташла-
ганлар. Бу жиҳатдан академик Наим 
Каримов билан доимо ёнма-ён ва 
ҳамқадам бўлиб ишлаб келган би-
лимдон адабиётшунос олим Бега-
ли Қосимовнинг бир ажойиб фик-
рини таъкидлаб ўтгим келади. У 
“Мустақиллик адабиётшунослиги” 
деган қимматли асарида, чунончи, 
шундай деб ёзади: “Мустақиллик 
даври адабиётшунослигининг ўт-
ган 12 йил давомида қўлга киритган 
энг катта ютуғи кўп асрлик адаби-
ётимизни миллий-эстетик асослар-

да ўрганиш ва баҳолашнинг йўлга 
қўйилгани бўлди”. Олим янги давр 
адабиётининг бош ва бундан ке-
йин ҳам кўп замонлар етакчи бў-
либ қоладиган хусусиятини миллий 
эстетик асос деб белгилаётгани бу 
машъум “соцреализм”дан батамом 
халос бўлганимиз, қутулганимиз ва 
умумжаҳон адабиётининг изланиш-
лар йўлига чиққанимиз ҳамда унга 
батамом ҳаёт дарёси каби қўшила-
ётганимизни билдиради.

Академик Наим Каримовнинг 
мустақиллик даврида ёзган бар-
ча илмий-назарий, тадқиқотчилик 
йўналишидаги асарлари мана шу 
миллий эстетик таҳлил йўналиши-
ни акс эттиради. Ўқувчиларга яхши 
маълумки, адабиётшуносликдаги 
бу йўналиш Ғарб ва умуман, дунё 
адабиётларида кенг тарқалган ва 
унинг Ирвинг Стоун, Стефан Цвейг, 
Луис Борхес, Андре Моруа каби 
ажойиб намояндалари машҳур. 
Академик Наим Каримов ўзбек ада-
биётшунослигида илмий эстетик 
биографик романнинг салмоқли на-
муналарини яратди. Мен унинг Чўл-
пон, Шайхзода, Миртемир, Қодирий 
ва Ҳамид Олимжонга бағишланган 
асарларини қизиқиб ўқиганман. Ай-
ниқса, Ҳамид Олимжон ва Ойбек  
ҳақидаги асарларини муболағасиз 
адабиётшуносликнинг шоҳ асарла-
ри деб санаганман. 

Наим Каримов замонларнинг кўп 
алғов-далғовларини кўрди, боши-
дан кечирди. Лекин у Ойбек, Зул-
фия, Зарифа Саидносирова, Ға-
фур Ғулом, Иззат Султон, Матёқуб 
Қўшжонов, Озод Шарафуддинов 
сингари устоз мураббийлар ёнида 
юриб, улар билан ҳамнафас бў-

либ, яна Наим Каримовлигича қол-
ди. Ўзига хос олим, адабиётшунос 
эканлигини тинимсиз намоён қилиб 
турди.

Наим Каримов ўзбек адабиёт-
шунослигида узоқ самарали йўлни 
босиб ўтди. У жадид ва шўро ада-
биётшунослигини ич-ичидан ёрита-
диган материаллар, маълумотлар, 
ранг-баранг фактларни худди доно 
хазинабон каби йиллар давоми-
да синчиклаб, авайлаб, ардоқлаб 
йиғиб борди. Йиллар ўтиб у чин 
қомусчи олимга айланди. Унинг ке-
йинги ўттиз-қирқ йилларни қамраб 
оладиган асарлари худди энцикло-
педик асарлар каби ўқилади. Мен 
айниқса, унинг “Адабиёт ва тарихий 
жараён”, “Уч буюк сиймо: Абдулла 
Қодирий, Чўлпон, Ойбек” деб ном-
ланган фундаментал асарларини 
жуда қадрлайман. Ҳозирги адабиёт-
шунослик шундай юқори илмий на-

зарий савияда ёзилиши керак деб 
ҳисоблайман. 

Истиқлол даврида Наим Кари-
мовнинг таланти очилди. Унга худо 
илҳом берди. Тинимсиз компьютер-
да ўтириб, мук тушиб ёзди. Тинмай 
адабий тарғибот билан шуғуллан-
ди. Ёшларни адабиётга қизиқтирди. 
Турли жамиятларда илмий-маъри-
фий маърузалар ўқиди. Жадид ада-
биёти ғояларини ўқувчилар онгига 
сингдириб борди, ўзи каби ғайрат-
ли, илмга берилган ёш олимларни 
тарбиялаб вояга етказди. 

Академик Наим Каримовнинг 
Қа тағон қурбонлари хотираси-
давлат музейини  ташкил этишда-

ги таклиф-ташаббуслари таҳсин ва 
эътиборга лойиқдир. Ҳозирги му-
зей бўлимлари ва экспозициялари-
нинг юксак талқинларида академик 
Наим Каримовнинг жонбозлиги, са-
лоҳияти уфуриб туради.

У адабиётшунослик илгари ҳеч 
қачон истифода қилолмаган, бунинг 
ҳеч қандай имконияти ҳам бўлма-
ган, аммо тарихан ниҳоятда қим-
матли фактлар, воқеа-ҳодисаларни 
ахтариб топди ва ўз асарларида акс 
эттирди. Бу жиҳатдан у Иззат Сул-
тон каби улкан адабиётшунослар 
изидан борди. Завол бўлган ада-
бий номлар, таҳқирланган тақдир-
ларни тиклади. Пировардида олим 
жадид маданиятининг йирик му-
тахассисларидан бирига айланди. 
Унинг меҳнатлари давлатимизнинг 
қатор-қатор унвонлари ва мукофот-
лари билан муносиб тақдирланди.

Заҳматкаш олимимизнинг асар-
лари фактларга ниҳоятда бойлиги 
билан ажралиб туради. У ўзбек ада-
биётшунослигининг халқаро миқёс-
ларга чиқиши учун ҳам жон куйди-
рар, олмон, озарбайжон, турк, рус, 
татар олимлари билан мулоқотлар 
олиб борарди. 

У янгиланаётган ўзбек адабиёти 
“жамиятни ҳаракатга келтирувчи 
кучга айланади” деб қаттиқ ишо-
нар ва шу йўлда тер тўкарди. Олим 
унутилган адабий муҳитларни ти-
рилтирди, жонлантирди, уларга 
янги замонларнинг ҳаёт нафасини 
бағиш лади. Мен уни Исо алайҳис-
саломга менгзамоқчи эмасман. 
Аммо миллий адабиётимизга у Исо 
нафасини олиб кирди ва қора туп-
роқ тагида қолганларга сўзи билан 
жон бағишлади.

Иброҳим ҒАФУРОВ, 
Ўзбекистон Қаҳрамони

Маълумки, адабиётимиз-
нинг илдизлари эрамиздан 
олдинги асрларга бориб тақа-
лади. Бу тилда яратилган 
муҳташам нафис сўз санъа-
ти дурдоналари дунё бадиий 
тафаккури хазинасидан ўзи-
нинг муҳтарам ва мусаллам 
ўрнини топган ва жаҳон аҳли-
нинг ҳайрату ҳавасига манба 
бўлиб келмоқда. Бу беқиёс 
ганжинани тадқиқ этиш ва ўр-
ганишнинг қонуний йўсини 
сифатида тилшунослик каби 
кўҳна адабиётшунослик де-
йиладиган фан юзага келган. 
Ўзбекистон Республикаси фан 
арбоби, академик Наим Кари-
мов ўзбек адабиётшунослиги-
га, унинг тараққиёту такоми-
лига беҳад салмоқли ҳисса 
қўшган ва бу илмнинг чинакам 
чинорига айланган заҳматкаш 
олимларимиздан биридир.

Наим ака 1958 йилда Ўрта Осиё 
давлат университетида ўзбек 
адабиёти бўйича аспирантурани 
тамомлагач, Ўзбекистон Фанлар 
академияси Тил ва адабиёт инс-
титутида кичик илмий ходим си-
фатида иш бошлаган бўлса, узун 

ва бениҳоя сермазмун умрининг 
сўнгигача унинг илмий фаолияти 
асосан шу институт билан мун-
тазам боғлиқ бўлди. Наим Кари-
мов “Шаҳидлар хотираси” хайрия 
жамғармаси раёсати раиси (1999), 
Мустамлакачилик даври қурбон-
лари хотирасини абадийлашти-
риш комиссияси раиси (1999), Қа-
тағон қурбонлари хотираси давлат 
 музейининг директори (2001) этиб 
тайинланганидан ке йин ҳам инс-
титут илмий фаолиятидан бирор 
сония четда тургани йўқ, аксинча 
илмий изланишлари ва машаққат-
ли илмий тадқиқотларини мунта-
зам ва муттасил давом эттирди. 
Институт илмий кенгашининг аъзо-
си сифатида филология илмига 
дахлдор муаммолар муҳокама-
ларида, улар адабиётшуносликка 

оид бўладими, тилшуносликками 
ёхуд фольклоршуносликками, 
албатта, ўзининг ўринли ва фой-
дали таклиф-тавсиялари, илмий 
мулоҳазаларини билдирар, маса-
ланинг ечими бўйича маслаҳатла-
рини дариғ тутмас эди.

Умуман, Наим Каримов XX аср 
ўзбек адабиётининг улкан билим-
дони, зукко синчиси сифатида бу 
даврдаги юксалишу эврилишлар-
ни, ёруғлигу зулумотларни ҳижжа-
лаб ўрганган ва холис илмий хуло-
салар бера олган туғма олим эди. 
У “Пурвиқор чўққилардан бири” 
номли мақоласида қуйидаги фикр-
ларни қайд этади: “XX аср ўзбек 
адабиёти кўп асрлик миллий ада-
биётимиз тарихида алоҳида ўрин-
ни эгаллайди. Шу даврда шундай 
забардаст шоир ва ёзувчилар ав-
лоди етишиб чиқдики, бошқа би-
рор асрда бундай ҳайратланарли 
ҳол рўй берган эмас”. 

Заҳматкаш алломанинг турли 
архив ва музейлардаги матери-
алларни қидириб топиб, уларни 
синчиклаб ўрганиб, жадидлар, 
миллатпарвар зиёлилар ижоди 
ва фаолияти билан боғлиқ кўплаб 
чала ёки янглиш маълумотларга 
тўкислик ва ойдинлик киритгани-
ни мамнуният билан таъкидламоқ 
жоиз. Ана шундай машаққатлар 
маҳсули сифатида юзага келган 
қатор-қатор мақола ва бошқа асар-
ларида тарихий ҳақиқатни рост ва 
расо ўзанларга солиб қўйгани ҳам 
унинг адолат йўлидаги бикир ва 
бутун жидду жаҳдининг бир кўри-
нишидир.

Атоқли америка адиби Ирвинг 
Стоун Оксфорд университетида 
“Биографик қисса ҳақида” мавзу-
сида ўқиган маърузасида қуйида-
гиларни таъкидлаган: “Биографик 
қисса муаллифи учун тарих тоғ 
эмас, дарёдир. Ҳаттоки янги факт-
ларни излаб топиш имконияти қол-
маган тақдирда ҳам, барибир, эски 
фактларни янгича қабул қилиш, 
замонавий савияда талқин этиш 
имкониятлари бўлади. Бу янги 
талқин эса эски тарихни янги нур 
билан ёритади ва унга янги маъ-
но бахш этади. Шуни эсда сақлаш 
лозимки, биографик қиссанинг му-
аллифи археологга ўхшайдиган 
одам, у шунчаки белкурак кўтариб 
олган одам эмас. Унинг пешона-
сидан оққан тер ёхуд қўллари-
нинг қаваргани – бу ҳақиқий ишга 
эндигина кириша бошлаганининг 
оддий белгиси, холос. У ҳали янги 
очилган материалларни талқин қи-
либ бермоғи керак”. 

Шу маънода “Усмон Носир” 
маърифий-биографик романи 
Наим Ка римовнинг “Усмон Носир: 
ҳаётий лавҳалар, ҳужжатлар, ри-
воятлар” (1993), “Усмон Носир-
нинг сўнгги кунлари” (1994) номли 
китоблари асосида қайта ёзилган, 
жуда кўп янги маълумотлар билан 
тўлдирилган. Демакки, 2022 йил-
да “Фан” нашриётида чоп этилган 
бу маърифий-биографик роман 
олимнинг қарийб ўттиз йиллик ил-
мий изланишларининг, фидокоро-
на, машаққатли меҳнатларининг 
самарасидир. Фидойи ва сарҳад-
сиз билим соҳиби бошқа маъри-
фий-биографик романларидаги 

сингари бу романни яратишда 
ҳам тарих қаърини, унда яширин-
ган сиру синоатларни ошкор қил-
моққа, чин ҳақиқатни тикламоққа 
бел боғлаган, бутун умрини шу 
эзгу мақсад рўёбига бахшида қил-
ган, Ирвинг Стоун таъбири билан 
айтганда, археологдир.

Романнинг муқаддимасида 
Наим Каримов ҳеч бир иддаосиз 
қуйидаги гапларни айтиб ўтишни 
жоиз билган: “Камина Усмон Но-
сир тўғрисида илмий-оммабоп 
асар ёзиш учун шоирнинг жуда 
кўп барҳаёт замондошлари би-
лан учрашганман, унинг Қўқон, 
Самарқанд ва Кемероводаги из-
ларидан юрганман, унинг қатағон 
қилиниш тарихи ва жараёнини 
Тошкент, Кемерово ва Москвадаги 
архивларга бориб ўрганганман”. 
Романнинг биринчи бўлимидаги 
олимнинг қуйидаги гапларида ҳар 
қандай ўқувчи қалбини ларзага 
солувчи ўткир ва ўринли истеҳзо 
ва киноянинг кес кир кучини, ён-
дирувчи оловини сезмаслик, кўр-
маслик ва ичдан ҳис қилмаслик-
нинг имкони йўқ. Лисоний-бадиий 
ифоданинг бу қадар тугаллигидан 
ҳайратланмаслик мумкин эмас: 
“Усмонносиршунослар” шундай 
ривоятнамо гаплари билан шоир 
ҳақидаги ҳақиқат устига ёлғон 
кўйлагу ёлғон тўнларни, бошига 
эса ёлғон дўппиларни кийдириб 
ташлаганларки, натижада Ҳақиқат 
жаноби олийларининг ҳатто пор-
лоқ кўзлари ҳам кўринмай қолган”. 
Кўриниб турибдики, закий олим ва 
адибнинг асл ва олий муддаоси 
“Ҳақиқат жаноби олийларининг 
порлоқ кўзларини” адл ва расо 
кўрсатишдан иборат.

Олимнинг бир ўзи томонидан 
(одатда бундай салмоқли асар-
лар йирик жамоалар томонидан 
тайёрланади) яратилган “Абдул-
ла Қодирий замондошлари” эн-
циклопедияси адабиётшуносли-
гимизни, биринчи навбатда, 
қодирийшунослигимизни бойит-
ган улкан ва муҳташам ишлар-
дандир. Унда Абдулла Қодирий 
ҳаёти ва ижоди билан у ёки бу да-
ражада боғлиқ бўлган 254 нафар 
кишининг мухтасар таржимаи 
ҳоли жамланган. Бу мўътабар 
ва муаззам китобни Наим Кари-
мовнинг ўзбек жадидшунослиги  
тадқиқи ва тарғиби йўлидаги ид-
даосиз жасорати дейиш мумкин. 
Ушбу асар адабиёт соҳасида 
Давлат мукофоти билан тақдир-
лангани ҳам бежиз эмас.

Дангал айтиш зарурки, акаде-
мик Наим Каримов қаламига ман-
суб 2000 дан ортиқ катта-кичик 
асарлар унинг адабиёт, фан, ма-
даният, Ватан ва миллат тараққи-
ёти йўлидаги бетакрор фидойи-
лигининг ёрқин шаҳодатидир. Ана 
шу шаҳодат уни, ҳеч бир иккилан-
май, адабиётшунослигимизнинг 
чинакам чинори дейишга имкон 
беради.

Низомиддин МАҲМУДОВ,
ЎзР ФА Ўзбек тили, адабиёти ва 

фольклори институти 
директори, 

филология фанлари доктори, 
профессор 

“Магар чинор бўлсанг, “Магар чинор бўлсанг, 
чинордек яша...” чинордек яша...” 

Таниқли адабиётшунос олим, жамоат арбоби Наим Фатиҳович 
Каримов (1932 йил 12 декабрь – 2023 йил 17 сентябрь) Тошкентда, 
зиёли оилада туғилган. Ўзбекистон Республикаси фан арбоби (1996). 
Филология фанлари доктори (1993), профессор (1994). У 1955 йилда 
САГУ (ҳозирги Ўзбекистон Миллий университети) филология фа-
культетини тамомлаган.

Олим салкам эллик йил мобайнида Ўзбекистон Республикаси Фан-
лар Академияси Тил ва адабиёт институтида илмий ходим, катта 
илмий ходим, етакчи илмий ходим, бўлим бошлиғи бўлиб ишлади. 
ХХ аср ўзбек адабиёти ва унинг йирик вакиллари ижодини миллий 
ғоя мезонлари асосида ўрганиш ишини биринчилардан бўлиб бошлаб 
берди. Чунончи, жадид адабиёти, унинг ҳур фикрли, адолатпарвар ва-
киллари Ҳамза, Фитрат, Чўлпон ва бошқалар ижоди ҳақидаги ўнлаб 
китоб, мақолалар муаллифи. Матншунос сифатида Ойбекнинг 20, 
Ғафур Ғуломнинг 12, Ҳамид Олимжоннинг 10, Ҳамзанинг 5 жилдли 
тўла асарларини тайёрлаш ва нашр этишда иштирок этган.

Наим Каримов мустамлакачилик даври қурбонлари хотирасини 
абадийлаштириш бўйича жамоатчилик комиссияси раиси (1999 
йилдан бери) сифатида Тошкентда Шаҳидлар хотираси ёдгорлик 
мажмуасини бунёд этиш (2001), шунингдек, Қатағон қурбонлари 
музейини ташкил қилишда (2002) жамоатчилик ишларини амалга 
оширган.

“Тоза маърифат суви”“Тоза маърифат суви”
УЙҒОҚ ХОТИРА 

У айқирган асов тўлқинларни 
яхши кўрарди. Гарчи шундай бўлса-
да, эртага барибир денгизни кўзи 
қийиб, Ҳолланд юртини ташлаб 
кетади…

Схипҳол аэропортида уни 
Берлинга кузатиб қўйдим.

Қўлин силтаб, бошин олиб 
кетди у.

Орадан пича вақт ўтиб, ундан 
қисқагина ёзилган бир мактуб 
олдим. Хатда Кейт Кайзер юртига 
омон-эсон етиб боргани тўғрисида 
ёзганди.

Икки ой ўтиб, ундан тағин бир хат 
олдим. Унинг бу қувончли хабари мени 
сергак торттирди.

Ёниқ ҳаётини ҳар нарсадан устун 
қўйиб, иззат-нафсини авайлаб парва-
риш этган Кейт шу кунларда Мюнхенда 
умргузаронлик қиларкан, юрак қасри-
ни бузиб, бир куй басталагани ҳақида 
ёниб ёзганди. Мактубга илова шаклида 
куни кеча басталаган “Буюк ёлғизлик” 
номли мусиқий фусунни қўшиб жўна-
таркан, менинг Мюнхенга етиб кели-
шимни ҳам сўраб қолганди…

Мен эса инсон тафаккури ҳамда 
қалбининг илоҳий қудратига таҳсинлар 
ўқиб, у яратган мусиқий фусун ичида 
саросар кезинаман.

Келинг, мен Сизга бир ҳикояни сўз-
лаб берай. Шунда, менда не ҳоллар ке-
чаётганини англарсиз, балки.

Бу вайронкор шамол бошга бало 
бўлди. Ундан куч олган булутлар бежо 
кезинавериб, ваҳм қўзғай бошлади. 
Денгизчи-баҳрийларнинг айтишича, 
шамол довул чақирмоқда эди. Бандар-
гоҳдаги йўловчиларни ваҳм босиб, ша-
молнинг шашти пасайишини кутишдан 
бошқа чора тополмай, мум тишлаб қо-
лишди.

Бизнинг гузар Бандаргоҳнинг биқи-
нида жойлашган. Мен уйга қайтаёт-
гандим. Қарасам, шундоқ рўпарамда 
Кейт кўринди. У оқиш-гунафша рангли 
чакмон кийиб олган қизалоқни етаклаб 
келаётганди. Гулғунча қиз эса қўлида-
ги қопчиғини қисиб-қимтиб Кейтга пил-
дираб эргашади. Ҳойнаҳой, қизалоқ 
бирор танишиники бўлса керак, чунки 
Кейт фарзандсиз эди-да.

– Вой, сенмисан? – Кейтнинг қуюқ 
қошлари ёйдек эгилиб, бирдан манг-
лайи томон кўтарилди.

– Менман, – дедим.
– Кўпдан кўринмайсан?
– Ҳа, энди юрибман-да. Ўзинг сало-

матмисан?
– Тузукман, тузукман.
– Ҳа…
– Эртага Дўйчландга шайланиб ту-

рибман.
Бирдан кўнглим ғаш тортиб сўрадим:
– Дўйчландга? Нега?! 
Кейтнинг юзи тундлашди.
Бир нима дегиси бор, лекин менга 

қандай англатишни билмаётир.
– Нима бўлди, гапирсанг-чи? – Хаво-

тирим ошиб сўрадим.
– Онам оғриб қолган, бормасам бўл-

майди.
Унинг 87 яшар онаси Мюнхенда 

яшайди. Кейтнинг касби бастакор, мил-
лати олмон, у Ҳирард исмли ҳолланд 
зобитига турмушга чиққанди.

– Ҳа, ҳа, умр берсин, умр берсин! Ўзи 
шундай экан, қариялар оғриб туришар-

кан, – дейман унга далда бўлиб. Ахир 
ўзимнинг ҳам 90 ёшдан ошган онам 
Ўзбекистонда қолган. Муштипаримнинг 
тез-тез оғриб туришини кўз олдимга 
келтирарканман, бирдан ҳушим учиб, 
ақлим шошади. “Ишқилиб манглайи-
мизга оналаримиз омон бўлсинлар!” 
У бирдан лов этиб ёниб кетди-ю, икки 
ёноғи қип-қизил алвон тусини олди. 
Кейт оилада ёлғиз фарзанд, отаси икки 
йил бурун қазо қилганди. У уч ойда бир 
Мюнхенга онасини кўргани бориб тура-
ди. Кейинги пайтлар унинг ҳаёти ғусса-
ли кечди, мана, икки йилдирки, хўжайи-
ни ошқозон саратони хасталиги билан 
олишиб келади. Унинг забун ҳолини 
кўриб, кўнглим бузилди. Лекин буни 
ўзига сира билдирмадим. Мен у билан 
тез-тез кўришиб тураман. Кейт заколи, 
вазмин ва жуда камгап аёл эди, бироқ 
беқиёс бир илтифот билан мудом бао-
доб суҳбат қурарди. Биз пича гаплашиб 
турдик-да, сўнг хайрлашдик.

Хавотирим ошиб, ортидан қараб қо-
ламан. Тунда чақмоқ чақиб, оташқал-
дироқдан сўнг ёмғир шар рос қуйиб, 
борлиқни савалаб чиқ қанди. Намлик 
тарқамаган, денгиз шамоли муздек ҳо-
вурни юзимга урган чоғ Вақтнинг шамо-
лида тўзғиб кетаман.

 * * *
 Мен униб-ўсган Бўдиқ гузарида бир 

кампир яшаб ўтган. Гузардагилар уни 
“қовурмочфуруш” аташса-да, Имқол 
момо қовурмоч сотмасди, балки вақти-
вақти билан қатлама пишириб, сўнг 
қовурмоч қовуриб, маҳалладаги бола-
ларга улашар эди. Ўша кампир бизга 
қўшни эди. Бир куни мактабдан қайта-
ётсам, у мени имлаб чақирди. Қулоқ 
оссам, шўрлик чангакка илинган сузма 
халтани ололмай турган экан. Шоти-
ни қўйиб, сузмани олиб бердим. Момо 
дуои жонимни қилиб, қайноқ буғ кўта-
рилиб турган қатламани қўлимга тутди. 
Мен олмадим. Шу денг, биров қўлимга 
егулик тутса, еб кетавермайман. Ундан 
ташқари момога раҳмим келарди. Шўр-
лик қари ҳоли билан сурпа очиб, хамир 
қориган. Тахта-ўқлоқда, билмам, қанча 
уриниб зувалаларни ёйган. Ўчоққа қо-
зон осиб, ўт қалаган, сўнг қатламани 
пиширган. Шу ҳол кўз олдимдан сира 
кетмай қолди. Чолининг вафотидан 
сўнг икки қизини ҳам турмушга чиқар-
ганди. Қизлари онасининг ҳолидан тез-
тез хабар олиб туришса-да, барибир, 
барча рўзғор иши момонинг зиммасида 
эди. Қартайган жуссаси худди ердан 
чалпак егандай, бирдан кўзимга айбаки 

ва жуда муштипар кўриниб кетди. Мен 
Имқол момомни яхши кўрардим, ҳамда 
жуда-жуда… Ундан сира кўнгил узол-
масдим. Кейинчалик мен четда яшар-
канман, аллақачонлар оламдан ўтиб 
кетган шу мастура аёлни сира унутма-
дим. Унутолмадим. Хуллас, қатламани 
олмай жўнаётсам, оёғим тагида ха-
зонлар шитири қулоғимга етиб келди. 
Қарасам, дарахтлар бирйўла бағрини 
тўккан, ер хазонга ғарқ эди. Чопқил-
лаб сумкамни уйга қўйиб, апил-тапил 
овқатланиб олдим-да, қайтиб момонинг 
уйига чиқдим. Хазонларни бир пасда 
супуриб, каноп халталарга жойлаб қўй-
дим. Очиқ айвонда турган говмишга сув 
тутдим. Ошхонага мўраласам, момо 
алмисоқдан қолган чироқнинг пилигини 
пуф-пуфлаб тозалаётган экан. Шундан 
сўнг қўш пирмиз пиликларини ҳам янги-
лаб қўйди. Бир пайт момо уйига кириб, 
бир откритка олиб чиққач, менга қараб, 
“…ай, Шаҳло қизим, мани саводим йўқ, 
шуни санга бера қолай, балам. Бу – ма-
ним санга ҳадям бўлсин! Охир, сани ҳи-
коя ёзади, деб эшитганман. Бунга бир 
нималар ёзгин-а”, дея откриткани ме-
нинг қўлимга тутди. Қувончим ичимга 
сиғмай, откриткани кўксимга босган-
ча ҳовлиқиб, уйимизга кирдим. Ахир 

Имқол момом менга эвазсиз, бироқ 
ҳадсиз қувонч ҳадя қилганди-да!

Откриткада тўп-тўп бўлиб, энди 
очилаётган кўм-кўк гул ғунчаларга оч 
мовий рангли капалак қўниб тургани 
тасвирланганди. Кўзёшим потраб чиқ-
ди, нафасим бирдан бўғзимга тиқилиб 
қолса бўладими, негалигини билмай-
ман, ютиниб, ҳўнграб йиғлаб юбордим. 
Мен Имқол момони яхши кўрардим. Ун-
дан сира кўнгил узолмасдим. Момо ҳам 
менга бўлакча меҳр қўйганди. Митти 
жуссам, нур каби тенги йўқ бахт-саодат-
га кўмилиб туравердим, туравердим...

Бир пайт қайроқ тош ётқизилган 
йўлакда бир нима йилтиллай бош-
лади… Тикилиб қарасам, биллур шуд-
ринг титраняпти… Ва бу тит роқ шаб-
нам Имқол момомнинг кип рикларидаги 
ёшга жуда ўхшарди.

Бирдан шиша жаранги қулоғимга 
етиб келдию мен томчи томаётган шаф-
фоф шабнамни қоралай бош ладим.

 
* * *

Тақдир тақозоси билан Нидерлан-
дияда яшай бошладик. Мана, Имқол 
момом менга ҳадя этган ўша откритка 
ҳозир ҳам хотира дафтаримнинг қатида 
турипти.

Шанба куни уйимизга Кейт келди. 
У тўп-тўп бўлиб, энди очилаётган кўм-
кўк гул ғунча-ю, митти капалакли кўк 
кўйлак кийиб олганди. Кўзим бирдан 
ёниб кетди. Унинг кўйлагидаги тўп-тўп 
гуллар ва кўк рангли капалаклар Имқол 
момом менга ҳадя этган откриткадаги 
манзарага жуда ўхшаб кетарди…

Мен унинг ғамгин чеҳрасига боқдим. 
У жудаям кўҳлик, бироқ ғусса комига 
ботиб қолганга ўхшарди.

Кўзлари чўкиб кетибди.
Чеҳраси жуда сўлғин.
Бу ҳол менда бир кечинма қўзғади. 

Вайронкор кечинма…
Ҳа, бир бошқача ҳолат эди бу. Ҳамда 

жуда-жуда бўлакча эди…
Уч ой бурун унинг онаси вафот этган-

ди. Кейт тинмай онаси ҳақида ёниб га-
пирди. У уйига кетгач, мен ҳам анчагача 
ўзимга келолмай, қийналиб юрдим. Кўп 
ўтмай, эй воҳ, у эридан ажралди. Ат-
танг, унинг рафиқи ошқозон саратонига 
даво тополмай, бевақт оламдан ўтди. 
Кейт сўппайиб қолди. Уни Ҳирарднинг 
қариндошлари сира чиқиштирмади, 
чунки орада мулк масаласи ҳам бор 
эди-да. У ҳеч вақо талашмади, Ҳирард-
дан қолган мулкни қолдириб, ўз юрти-
га бошин олиб, Вақтнинг шамолида 
тўзғиб кетди.

 
* * *

Амстердамдан уйга поездда қайта-
ётгандим. Чекувчилар учун мўлжал-

ланган купеда бир одам шериги билан 
чекиб турган экан, ўша кўзимга иссиқ 
кўринди. У Кейтнинг марҳум эри Ҳи-
рардга жуда ўхшарди. Лол ҳамда беҳол 
турдим! Ҳирард ўлмагандир, эҳтимол! 
Ахир шундай бўлади-ку: кимдир кимни-
дир мудом эсга солиб туради.

Денгиз ҳам уҳ тортгандек бўлди. 
Маҳзун тортиб уйга қайтдим. Бироз дам 
олиб электрон почтамни очгандим, Кейт 
Кайзердан мактуб келганига кўзим туш-
ди. У Дўйчландда умргузаронлик қи-
ларкан, мени Мюнхенга таклиф этган-
ди. Аслида у юрак қасрини бузиб, бир 
куй басталагани ҳақида ёниб ёзганди. 
Мактубга илова қилиб, ўзи басталаган 
мусиқани ҳам қўшиб жўнатганди. Мен 
мусиқий фусун ичида саросар кезинар-
канман, аввалига жигар-бағрим вайрон 
бўлиб, қанча турганимни сезмай қол-
дим. Аста-аста деразамдан мўралаёт-
ган офтоб оқиб ичкарига кирди ва мен 
ташқарига чиқдим. Қорачиғим йилтил-
лай бошлади. Куй ичида нимадир бор 
эди ва у олмосга жуда ўхшарди, боқ-
санг аксинг кўринар эди унда.

Коинот жим-жит ва замин кимсасиз 
эди.

Бу кимсасизлик мени эзиб юборди!
Ва шунда жигаримнинг қаҳваси чак-

киллай бошлади...
Ва бирдан ўртаниб кетдим.
Қайроқ тош ётқизилган йўлакда бир 

нима йилтиллай бошлади… Тикилиб 
қарасам, биллур шудринг титранаётган 
экан. Ва бу титроқ шабнам Имқол момо 
ва Кейтнинг кип рикларидаги ёшга ўхшаб 
кетарди.

Куй тобора авж пардада янг рай бош-
лади.

…Одамлар, улар бунча гавжумлар! 
Ва айни пайтда, улар жуда ёлғизлар! 
Барчаси руҳан ёлғизлар!

Мусиқада ўша БУЮК ЁЛҒИЗЛИК 
мадҳ этилганди. Куй оҳиста-аста ҳамда 
шикаста тарала бошлади… Ва, тағин, 
мен буни айтмасам бўлмайди, чунки, 
бу жонимни ёмон ўртайди.

…Одамлар гавжумлар! Ва айни 
пайт да улар жуда ёлғизлар! Руҳан 
ёлғиз уларнинг бари! Мана шу инсоний 
ғуссани Кейт Кайзер куй ичра сўнгги 
дарожотга кўтариб, авж пардаларида 
намойиш қила билганди. У бунинг уд-
дасидан чиққанди.

Мен хаста кимсадай йўлакда суд-
ралиб қолдим.

Қарғалар қағиллаб дув кўтарилди-
лар.

Ва мен ўзимни ўнглаб олдим.
Ғарбдан ҳаёт шарпаси – оқчор-

лоқлар қайнаб-тошиб, тепамдан учиб 
ўтаётган маҳал, куй янада авж парда-
ларида юксакларга кўтарила-кўтарила, 
самони қучиб кетди.

Шаҳодат УЛУҒҲИКОЯ

МУАЛЛИФ ҲАҚИДА: Шаҳодат УЛУҒ – 1970 йили Наво-
ий вилоятининг Нурота шаҳрида туғилган. У “Афтондил”, 
“Суюнчи”, “Шамс, Қамар – Қурбонгул” номли достонлар, 
“Амстердам хотиралари” лавҳалари ҳамда Хоразмшоҳлар 
тарихидан ҳикоя қилувчи уч романдан иборат – “Жайҳун 
эпкинлари”, “Сен йиғлама фақат”, “Халоскор султон Қу-
туз” – трилогияси муаллифи.

Адиба 2015 йил Лондонда ўтказилган ЕвроОсиё “Китоб  
форуми” фестивали, 2023 йилда ўтказилган Маҳмуд Кош-
ғарий номли халқаро туркий тилли ҳикоянавислар танло-
ви ғолиби. Адиба ҳозирда Нидерландиянинг Амстердам 
шаҳрида яшаб ижод қилади.

“Инсонларнинг бир-бирларини 
севиб, ҳурмат-эҳтиром 
кўрсатишларида санъатга тенг 
келадиган унсур йўқ. Қўлингиздаги 
ушбу асар ана шу эзгу туйғу, тушунча 
ва ғояларнинг ҳосиласидир. Мансуб 
эканимиздан шараф туйганимиз – 
буюк миллатимизнинг энг қадимий 
ва энг инжа санъати бўлмиш 
шеър санъатининг бир учидан 
тутишдек бахтиёрлик ҳамиша менга 
ҳамроҳ. Халқимиз инжа руҳининг 
энг гўзал тазоҳури саналган 
шеър санъати Туркистоннинг 
тенгсиз гулистонларида ва сўлим 
маконларида ўзгача ройиҳа 
(муаттар ҳид) ва ўзгача лаззат 
ила қаршимизга чиқди. Ҳа, биз бу 
фавқулодда гўзалликка ва жозибага 
бегона қололмас эдик. Халқимиз 
азалдан қардош, наслдош, дилдош 
ўзбекларнинг шеър санъатини янада 
яқиндан танимоғи, ундан баҳраманд 
бўлмоғи лозим эди...”

Мазкур иқтибос ҳассос ва хокисор шо-
иримиз Йўлдош Эшбекнинг яқинда Анқа-
ра шаҳридаги “Eysem” нашриётида чоп 
этилган “Мангу масофа” (“Ebedi Mesafe”) 

номли китобига ёзилган сўзбошидан кел-
тирилди.

Ҳа, ўзбек шеъриятига ошно бўлган 
кўнгилли бир тадқиқотчи, ўзбек тили ва 
адабиёти бўйича қатор тадқиқотлар муал-

лифи ҳисобланган  профессор Эртуғрул 
Яман бу гўзаллик, жозиба, ҳайратдан ўз 
миллатдошларини ҳам баҳраманд қил-
моқ ниятида ушбу эзгу ишга қўл урган. 

Китобнинг ўзига хос жиҳатларидан 
бири – унда шоир Йўлдош Эшбекнинг 
шеърлари турк ўқувчиларига осон бўл-
ган транскрипцияда аслиятда, иккинчи 
саҳифада эса таржимада берилган. Бу 
ўқувчига шеърнинг асл матнини солишти-
риб ўқиш имконини беради. Таржимон ва 
мусанниф китоб аввалига шоиримизнинг 
қадим оҳангларда ёзилган, биз ҳам тала-
балик пайтимизда жўр бўлиб ўқиганимиз 
– “Сени сўроқлайман” шеърини қўйган:

Остонангга дилимнинг
Торларини бойладим.
Мен бир дунё сулувдан
Сен сулувни сайладим.

Бу қувончли хабар ўзбек тилининг, ўз-
бек шеъриятининг, қолаверса, Ўзбекисто-
нимизнинг жаҳон миқёсидаги эътирофи 
ва эътибори ифодаси дейиш мумкин.

Абдумурод ТИЛАВОВ, 
филология фанлари номзоди

Мангу йўлдош ва эш туйғуларМангу йўлдош ва эш туйғулар
ЯНГИ НАШР ЯНГИ ЛУҒАТ

АГИТАЦИЯ – 
оммани турли 
мақсадлар ва 
сиёсий ҳаракат-
ларга чорлов-
чи, одамлар-
нинг кайфияти 
ҳамда онгига 
киши билмас 
даражада таъ-
сир кўрсатувчи 
тарғибот шакли. 
Унинг оғзаки, 
босма ва бошқа 
турлари мав-
жуд.

БАРБЕРШОП – 
с а р т а р о ш х о н а -
ларнинг бир тури 
ҳисобланиб, унинг 
ўзига хос жиҳати 
мижозларнинг асо-
сий қисмини эркак 
кишилар ташкил 
этишидадир.

ФРАНШИЗА – 
тадбиркор ҳамда 
муваффақиятли 
бизнес ўртаси-
даги ўзаро кели-
шув ҳисобланиб, 
ушбу келишув 
машҳур бренд 
ва маҳсулотлар, 
шунингдек, бизнес моделидан маълум ҳақ эва-
зига фойдаланиш имконини беради.

ФРИЛАНС – би-
рор бир ёллан-
ма ишчининг 
дои  мий иш жо-
йи – офисга боғ-
ланмаган тарзда 
мус тақил шакл-
да, масофадан 
ту риб амалга 
оши радиган ишидир. Фрилансер, яъни мус-
тақил равишда масофадан ишловчи ёлланма 
ходим буюртмаларни ўзи излаб топади ҳамда 
иш берувчи билан келишувга асосан белгилан-
ган ишларни бажаради.

АТАМАЛАР ШАРҲИАТАМАЛАР ШАРҲИ

СПОРТ – СОҒЛИҚ ГАРОВИ!СПОРТ – СОҒЛИҚ ГАРОВИ!

Газетхонларимизда мазкур сўзларнинг ўзбекча муқобилига 
таклиф бўлса, телеграм орқали @jadidgamurojaat_bot манзилига 
юборишларини сўраймиз.

БУЮК ЁЛҒИЗЛИКБУЮК ЁЛҒИЗЛИК

 Расмни сунъий интеллект чизган.

ТАБДИЛ

Жадидлар шу алломанинг “Тар-
жимон” (1883–1914) газетасини ўқиб, 
унинг мухлиси ва муҳибига айла-
нишди. Газетанинг йўли, маслаги 
ва мақсади аниқ эди: “Таржимон” – 
ҳар турли иш, аҳвол ва ихтилоф га 
“ҳаққоният” ва “мумкиният” жиҳати-
дан боқажакдир. “Таржимон” тавҳи-
ди лисон, тавҳиди афкор ва маори-
фи миллия масалаларида ғайрати 
доимийда бўлажакдир. “Таржимон” – 
ҳар на сўйлар ва ёзар бўлса, бу кун-
да миллатнинг англами, идрок ва 
қабул этиши суратда арз ва баён 
этажакдир”. Гарчанд Туркис тонда 
“Таржимон”нинг ўқувчилари кўп бўл-
са-да, дастлабки пайтлар газетада 
туркистонлик ёзувчиларнинг чиқиш-
лари кам кузатилди. Бироқ ХХ аср-
нинг ўнинчи йилларидан Маҳмуд-
хўжа Беҳбудий (Самарқанд), Охунд 
мулла Мавдуд Оҳимов (Тошканд), 
Мирҳусайн Мирраҳимов (Қўқон), 
Абдуқодир Шакурий (Самарқанд), 
Ҳожи Муъин (Самарқанд), Қози Зиё-
уддин Маҳмуд ибн Домла ва мудар-
рис Файзраҳмат (Бухоро) номлари 
газетада кўзга ташлана бошлади. 
Муаллифлар баъзан мақола-хабар 
ёзишса, айрим ҳолларда ўзларининг 
энг муҳим саволларига жавоб олиш 
ниятида “Таржимон”га мактублар 
йўллайди. Абдулҳамид Чўлпон 1913 
йили Исмоил Ғаспралига ёзган мак-
тубида “Шалола”, “Турк юрди”, “Шаҳ-
бал”, “Таржимон”, “Вақт” ва “Иқбол” 
каби жадид қардошларнинг газета ва 
журналларини ёдга олади, уларни 
ўқиб бораётганини айтади.

Туркистон зиёлилари “Таржимон”-
дан жуда мамнун бўладилар. Дей-
лик, шу мамнуниятни тошкентлик 
шоир Каримбек Камий “Мўътабар 
“Таржумон” ва Исмоилбек Ғаспрали 
жаноблари ҳаққинда” деган шеърида 
изҳор этди. Унда газетанинг барчага 
манзуру мақбул экани, ундан ўқувчи 
“ҳилму одобу маошу илму фан” ўрга-
ниши мумкинлигини таъкидлаб, “Ҳар 
ҳуруфи гул каби, ҳар нуқтаси ғунча 
мисол, Хуш тамошо истаянларға 
гулистон “Таржимон”, деб ёзди. 
И.Ғаспрали ва “Таржимон”нинг тўрт 
тарафга сочган фикрлари, илғор қа-
рашлари, жадидона руҳиятли фикр -
лари барчанинг юрагидан бирдек 
ўрин олди. Жадидшунос Бегали Қо-
симов ўринли таъкидлаганидек, “Уни 
Қашқардан Лондонгача, Санкт-Пе-
тербургдан Бомбейгача билар эди-
лар”. Ғаспралига эргашар ва “Таржи-
мон”ини эъзозлар эдилар. 

Туркистонлик жадидлар И.Ғас-
пралининг “Таржимон” газетасидан 
ҳар вақт сабоқ олди. Кейинчалик 
эса, 1906 йили ўзларининг биринчи 
“Тараққий” газетасини чиқаришди. 
Янги газетани ҳам биринчи бўлиб 
“Таржимон” табриклади. “Туркистон-
нинг бундай тараққийпарвар бир 
газетага кўпдан бери эҳтиёжи бор 
эди”, деб ёзди. Бироқ “жадидларнинг 
энг суюкли ва тўнғич газетаси”нинг 
умри қисқа бўлди. Йигирмата сони 
чиққандан кейин чор ҳукумати томо-
нидан ёпиб қўйилади ва муҳаррири 
қамоққа олинади. 

Шундан кейин Мунаввар қорининг 
“Хуршид” (1906 йил сентябрь), Аб-
дулла Авлонийнинг “Шуҳрат” (1907 
йил декабрь) газеталари чоп эти-
лади. Бироқ бу газеталар фаолия-
ти ҳам узоққа чўзилмайди. “Таржи-
мон” (1907 йил, 14-сон) бу хусусда 
ҳам ёзди: “Матбуотимизда таассуф 
бўлган бир ҳол-да бордир: бу Тош-
кандда чиққан “Тараққий” ва “Хур-
шид” дўстларимизнинг тақиқлани-
ши. Ўрта Осиё учун расмий бўлган 
“Туркистон газети” етарли эмас”. Ўз 

ғоялари, маслаклари тарғиби учун 
нақадар фойдали эканини чуқур анг-
лаган жадидлар газетачилик жабҳа-
сида саъй-ҳаракатдан тўхтамади. 
“Тужжор”, “Осиё”, “Самарқанд”, “Са-
дои Туркис тон”, “Садои Фарғона”, 
“Тирик сўз” каби газеталар ёнида 
Маҳмудхўжа Беҳбудийнинг “Ойина” 
журнали пайдо бўлди. 1913-1915 
йилларда унинг олтмиш саккиз сони 
босилди. Зиё Саид журналнинг мақ-
сади ислом миллатининг саодати ва 
ислоҳи, мусулмонларнинг мадания-
ти ва замонавий фанлардан фойда-
ланишлари йўлида хизмат қилишини 
ёзар экан, Беҳбудийнинг “таваҳҳу-
ди лисония” (туркий тилларни бир-
лаштириш) тарафдори эканига урғу 
беради. Бу ғоя нинг илдизи ҳам “Тар-
жимон”га бориб тақалади, албатта. 

“Ойина” журнали ўз вақтида жуда 
юксак бир обрўга эга бўлди, ҳар бир 
ўқувчининг суюкли жаридасига ай-
ланди. Маҳмудхўжа Беҳбудийнинг 
ушбу журнали худди “Таржимон”дек 
улкан ва оламшумул бир миссияни 
адо қилди: маърифат тарқатди, одам-
ларни фикр тарбиясига ўргатди; янги 
пайдо бўлган матбуот нашрларини 
тарғиб-ташвиқ қилди. “Садои Тур-
кистон” ва “Садои Фарғона” газета-
ларини “Туроннинг эгизак фарзанд-
лари” деб атар экан, газетхонларга 
шу нашрларни ўқиш ва уларга обуна 
бўлишни тавсия этади: “Миллатға 
иона ва олиб ўқумоқларини ожизона 
тавсия этармиз, чунки матбуот чироғ 
ва ниҳолдек бўлуб, анга ёғ ва сув бе-
риб тарбият қилмагунча, маъзоллоҳ, 
сўнуб қурумоғи табиийдур”.

Ўзбекистон матбуоти тарихида 
жадид зиёлилари нашр қилган га-
зета ва журналлар сон-саноғи йўқ. 
Бир марта чиқиб тўхтаганлари бор. 
Уларнинг баъзилари ўз йўл-йўриғига 
кўра жиддий фарқланади ҳам. Гар-
чанд ўзаро қарама-қарши кайфиятда 
баҳслашадиганлари бўлса ҳам, улар 
олдига қўйган мақсадлари ниҳоятда 
улуғ, ниятлари эзгу, қарашлар аниқ 
ва тиниқ эди. Миллатни уйғотишдек 
улкан вазифа ижросига бел боғлаган 
эди жадидлар ва уларнинг мактаби, 
маорифи, театри, адабиёти ва мат-
буоти. 

Муҳим бир фикр шуки, даврий 
нашрлар қайсидир маънода ижти-
моий ҳаётдаги ўзгаришлар та-
рихи билан уйғун-ҳамқадам эди. 
Ўзгариш лар, янгиланишлар газета 
ва журналлардан акс этди. Ёки шу 
ўзгариш ларга мос янгидан янги мат-
буот нашрлари вужудга келди. Шун-
га кўра 1917 йилги февраль ўзгари-
ши, Туркистон Мухторияти, октябрь 
инқилоби каби воқеа-ҳодисалар 
муносабати билан “Нажот”, “Турон”, 
“Кенгаш”, “Улуғ Туркистон”, “Юрт”, 
“Ҳуррият” каби нашрлар пайдо бўл-
ди. “Яшасин, Туркистон мухторияти!” 
шиорларини ўртага ташлаб, озодлик 
ва ҳурриятдан, тенглик ва адолатдан 
сўз очди. Муҳит гирдоби ва зиддия-
лари боис уларнинг айримлари тез-
да ботқоқзор ва уюмуқлар бағрига 
чўкиб кетди...  

Дарҳақиқат, матбуот инсонларни 
маънавият уфқлари сари парвоз-
га чорлаган жадидлик ҳаракатининг 
кенг қулочли қаноти эди.

Инқилоб, ҳокимият тепасига кел-
ган ишчи ва деҳқонлар бошқаруви 
жамиятни тубдан ўзгартирди. Ёшлар 
нисбатан бу вазиятга тез мослашди. 
Аммо юрт ҳурриятини ўйлаган ва ор-
зулари саробга айланганидан маҳзун 
тортган жадид зиёлилари онгу шуу-
рида, хаёлларида ўз ниятлари яшаб 
қолди. Гарчанд шўро жамиятининг 
ҳукмронлиги кун-кундан ортиб бо-
раётган ва бу янги ижтимоий тузум 
миллатлараро тенглик, инсонлараро 

адолат каби жуда кўп ижтимоий ваъ-
далар берса ҳам, амалдаги вазият 
анча бошқача – гапдангина иборат 
эди. Шу боис ХХ асрнинг 20-йилла-
ри матбуотида “Оғизда эмас, амал-
да бўлсин!” каби мақолалар босил-
ди. Унинг муаллифи: “Эски идора 
ерлик халқни ёт кўриш баробарида 
сағир ҳисоблаб, васийлик қилишни 
ўз устига олган эди. Ажал сайёди у 
бечорага ўз жомидан ажал шарбати-
ни ичирди.

Ўзгаришдан кейин яна бизни “тар-
бия” қилиш учун васий бўлгувчилар 
топилди. Лекин сўнгги вақтда гириф-
тор бўлғон васийларимиз ҳам, ўтган 
марҳум васийларимиз каби бизга 
васийи мутлоқ бўлиб, муқаддирати-
мизни ўз қўлларида тутиб келмоқда-
лар. Русия ўзгариши бўлғон 1917 
йил эди, ҳозир ўзгаришнинг 1922 
йилида турибмиз. Шу муддатда биз 
“сағир”лар ҳақига “васийларимиз” 
томонидан озми тааррузлар бўлди?

Сағир болаларнинг иши йиғидир; 
биз йиғладик. А, бизни овутиш йўли-
ни берган васийларимиз, бизни ҳақи-
миз бўлғон семиз сигирларнинг сути-
дан баҳрасиз қилди, қуруқ эмизукни 
оғзимизга солдилар. Илгариги ва-
сийларимиз биз сағирларни “сиз ёт, 
бегона болаларсиз” деб эмизук бер-
ганда, ўзгаришдан кейинги васийла-
римиз бизнинг пешонамизни силаб 
“бечора, бенаво етимларим, сиздан 
байналмилалчи васий отангиз ай-
лансин” деб кўнглимизни синдир-
масдан овутиб келадилар” (Озиёлиқ. 
Оғизда эмас, амалда бўлсин. “Қизил 
байроқ”, 1922, 11 август), деб қўрқ-
май очиқча ёзди. 

Бу давр матбуоти кейинроқ кела-
диган ҳибслар, сўз эркинлиги бўғил-
ган муҳитдан нисбатан фарқ қилади. 
Жадид зиёлилари янги ҳукуматнинг 
ваъдаларига гоҳ ишонди ва баъзан 
шубҳага боришди. Ички бир миллий 
туйғу зиёлилар кўнглини ҳамиша бе-
зовта этди. Эркпарвар шоир Чўлпон 
бир шеърида зулм чекаётган ўлка-
га қарата: “Нега тағин танларингда 
қамчиларнинг кулиши?” дея сўроқ-
ли хитоб қилади. Шоир “Қўзғалиш” 
(1922 й.) шеърида яна шундай деди:

“Эй! Сен мени ҳақир кўрган, 
                     тубан деган афанди! 
Эй! Устимда бир умрга 
                     хўжа бўлмоқ истаган, 
Эй! Бўйнимга кишан солиб, 
                         ҳалокатга судраган, 
Кўзларингни заҳарлатиб 
                   ўйнатмагил, бас энди!”. 
ХХ асрнинг 20-йиллари охирига 

бориб матбуотда чўлпонизм баҳсла-
ри бошланди, Чўлпонни танқид ва 
таҳқир қилишлар, анжуманлар маж-
лисларидан ҳайдаб чиқариш жара-
ёнлари бошланди. Чўлпон дарҳол 
тузалиб, янги жамиятга мослашиб 
кета олмаслигини, бу жараён се-
кин-аста бўлишини эътироф этди. 
Шоир ҳақида “Қизил Ўзбекистон”да 
“Ақлли жинни” деган мақола босил-
ди. Айнан эркин матбуотда нисбатан 
эркинлаб ва эркалаб ёзган “Йиғинди 
гаплар” ҳангомаси учун Жулқунбой 
маънан мажруҳ қилинди: 1926 йили 
уч ой қамоқда ўтирди. 

1922 йили жадидлар “Ҳақиқат” де-
ган журнал ҳам чиқаришди. “Динсиз 
жамият, жамиятсиз дин йўқдир...” – 
уларнинг шиори эди. Чўлпоннинг 
“Кишан” шеъри шу журналда боси-
лади. “Ҳақиқат” ҳам иккита сондан 
кейин синдирилади.

Алоҳида таъкидлаш керакки, ўша 
йиллари ўзбек матбуоти билан бирга 
ўзбек адабий тили ҳам қайта шакл-
ланиш босқичини бошидан кечир-
ди. Адабий тилдаги турли ислоҳот-
лар, улар билан боғлиқ муаммо ва 
таклифларни жадидлар матбуоти 

ёритиб борди. “Чиғатой гурунги” ўз 
қарашларини Фитрат бошчилигида 
нашр бўлган “Тонг” журналида  эълон 
қилди. “Мия ўзгармагунча бош қа ўз-
гаришлар негиз тутмас” деган гап 
уларнинг шиори эди. Замонавий 
адабий тил учун қоидалар ишлаб 
чиқилди; ўзбек тилининг ифода им-
кониятлари, бадиий тил фасоҳати 
ва балоғати жадидлар ёзган бадиий 
асарларда яққол кўринди. Шу эъти-
бордан жадид адабиётидаги поэтик 
нутқнинг янгиланиши ва унга хос ил-
мий-назарий тамойиллар алоҳида 
тадқиқот қамровида ўрганиш учун ўз 
эгаларини кутиб турибди. Нафақат 
жадид адиблари асарларининг тили, 
балки нодир фондлардаги жадидлар 
чиқарган газета ва журналлар, улар-
даги адабий, публицистик, илмий 
манбаларнинг жорий имлога табдил-
лари, замонавий нуқтаи назардан 
қайта баҳолаш ва қайта нашри ҳам 
ёш илмий кучларнинг одил, холис, 
жиддий ва меҳр-муҳаббатли талқин-
ларига жуда-жуда муҳтож, менимча. 

Шунингдек, аср бошида бошлан-
ган маърифатпарвар зиёлиларнинг 
жадидона кайфияти, матбуотда 
чиқишларидаги жадидона руҳияти 
мустабид совет тузуми даврида ҳам 
минг машаққат билан, “эзопона тил”-
га кўчган равишда қайсидир маъно-
да давом этганини ҳам таъкидлашни 
истар эдим...

Аслида жадидлар орзусида бўл-
ган сўз эркинлиги, ҳар бир нарсани 
ўз номи билан аташ учун Истиқлол 
йиллари имкон берди. Самарқандда 
битта газета ХХ асрнинг 20-йиллари-
да “Меҳнаткашлар товуши”, “Меҳнат-
кашлар ўқи”, “Камбағаллар товуши”, 
кейин “Зарафшон” деб номланди. 
Собиқ тузум даврида бу номлар ўчи-
рилди. Аммо ҳозир Самарқанд ви-
лоятининг бош газетаси “Зарафшон” 
деб аталади. Ўша яқин мозийда пой-
тахтда босилган битта газета “Ишти-
рокиюн”, “Қизил байроқ”, кейин “Тур-
кистон” деб номланди. Кейинчалик у 
“Қизил Ўзбекистон”, “Совет Ўзбекис-
тони” бўлди. Истиқлол йилларида га-
зеталарнинг бири учун “Ўзбекистон 
овози” номи қайта тикланганини кўп-
чилик яхши билади. Жадидлар орзу 
қилган замонларнинг газеталар но-
мидаги энг содда ифодаси бу.

Тарихдан ибрат олиш ҳар бир 
инсон учун жуда муҳим. Жумладан, 
ўзбек матбуотининг жадидлари фао-
лияти билан боғлиқ анча қизиқарли, 
мураккаб ва ибратларга тўла тарихи 
бор. Газета чиқариш, фикрни ҳукмрон 
“нозирлар” чиғириғидан ўтказиш, 
обуна, чиққан газета ва журналларни 
тарқатиш йўл-йўриқларини тасаввур 
қилиш лозим. Умри “қўлмия”ларга 
тикилиб ўтаётган ҳозирги ёш авлод-
га бу тарихни ўргатиш ҳам керак. 
Шундагина бугунги ижтимоий тармоқ 
эгалари, турли хабарларни бетўхтов 
ёзиб тарқатаётган муаллифлар ўз 
виждонини ойинага солиб кўради. 
Ўзлари ёғдираётган сўз бўронлари-
нинг талафоти ёки саодатини му-
лоҳаза қилиб кўради, албатта. 

Дарвоқе, ўзбек матбуоти тарихини 
батафсил ўрганадиган газеташунос-
лар 1906 йилда босилган “Тараққий”-
дан бошлаб, то 2024 йил 1 январида 
илк сони чиққан “Jadid” газетасигача 
бўлган даврни қамраб олишлари ло-
зим бўлади. Зеро, бу улкан даврдаги 
ўзгариш ва янгиланишлар, маълу-
мот ва баҳс-мунозаралар, қувонч ва 
армонлар – барча-барчаси миллий 
матбуотимиз руҳини ўзида акс этти-
риши табиий.

Баҳодир КАРИМ, 
филология фанлари доктори, 

профессор

БИР ОҒИЗ СЎЗ
ХХ аср бошлари вақтли матбуоти 

ранг-баранглиги билан қизиқарлидир. Улар-
дан айримлари жуда қисқа умр кўрди. Дейлик, 
1922 йилда жадидлар томонидан  “Ҳақиқат” 
деган журнал чоп этилади. 

“Jadid” газетасининг муҳтарам ўқувчи-
ларига А.Хатибзода исмли муаллифнинг 
“Ҳақиқат” журналида босилган кичик бир 
мақоласини тақдим этамиз. Мақола ўтган 
улуғ алломаларимизни эслаш билан бир-
га жадидона кайфият, жамиятни ўнглаш, 
ҳақиқат йўлидан адашмаслик, ҳақ сўзни 
унутмасликка доир муҳим фикрлар баён 
этилгани билан қадрлидир.  

   Нашрга тайёрловчи

Туркистонда 
ислом дини ва 
маданияти

Ҳаёти башариянинг саодати учун буюк Тангри 
томонидан юборилғон энг содиқ, энг тоза дин ислом 
дини бундан бир минг уч юз неча йиллар илгари Ара-
бистон мамлакатидан жорий бўлиб, қум ва саҳролар-
да юрган бадавий ваҳший халқларни маданий бир 
ҳолга келтириб, инсонлар орасидаги инсонлик вази-
фасини тушунтириб, амалий равишда ишланиб, бу-
тун дашти биёбондан иборат бўлган ерларни маъмур 
қилиб, ислом маданияти деган бир нарсани жаҳон 
майдонига отгандир.

Ҳозирги асримизда бутун оламга ўзини танитган 
Еврўпо маданияти шул ислом дини соясида вужудга 
келган араб маданиятидан (“ваҳший онасининг қор-
нида ҳамл топиб”) дунёга келган.

Ислом дини биргина фирқа учун келган эмас; бал-
ки бутун дунё инсонлари учун келиб, аларнинг икки 
дунё саодатлари учун умумий раҳбар бўлғондир.

Бундан бир неча юз йиллар илгари Туркистонга ке-
либ, бадавий бир ҳолда яшағон халқларни маданий 
бир ҳолга келтириб, улуғ-буюк аллома Тафтазоний, 
Бухорий, Форобий, Хожа Аҳмад Яссавий, Хожа Аҳрор 
Валий, Навоий ва шулар каби қанча доҳий, олим- 
уламолар, зўр ҳакимларни етиштирган, инсонларнинг 
ақлини шошириб, ҳайратда қолдиратурғон тоғ каби 
бинолар-равоқлар, катта-катта масжид, мадрасалар-
ни ясатган, неча минглаб талабаларни ўқитган ислом 
дини, ислом маданияти ҳозирги асримиз, ҳозирги ҳо-
лимизда мазлум, маъзун, эътибордан соқит бўлиб, оҳ 
ва надомат кўрпасига ўралиб, ўлим тўшагида ётмоқда. 
Сабаби эса: сўнгги чоқлардаги илмсизлик, маърифат-
сиз хонлар элнинг чароғи-йўлбошчиси бўлғон уламо-
ларни ўз бўйинтуруғлари остига олиб, соф йўлни ўз 
шайтанат йўлларига татбиқ этдирдилар.  Бечора ула-
молар тор кўзлари, кичик миқёсда топган тарбиялари 
соясида жоҳил, хоин хонларнинг бўйинтуруғи остига 
кириб, айтганича ишламакка мажбур бўлдилар.

Бунинг устига кенгроқ тарбия топган, кенгроқ 
ромкада кўзини очган мустабид ҳукумат бизнинг эл 
бошлиқларимизнинг соддаликларидан истифода 
қилиб, буткул сиёсат рўлини бизнинг маънавий ҳаё-
тимиз, диний ва маданий маориф тараққиётимиз қар-
шисинда ўйнадилар. Эзилган устига эзилдик, янчил-
ган устига янчилдик.

Кела-кела мақсад, маслак деган нарсадан айрил-
дик. Бутун умури динияларимиз макр-ҳийлага айлан-
ди. Мақсад, муаззам дини муборакимизнинг ҳақиқа-
тини йўқотиб, ҳаёти башариямизни тамом барбод 
этдик.

Инсон шаклида бўлиб ўз юртимиз, ўз эшигимизда 
ҳайвонлар турмуши, ҳайвонлар юмушини ўтамакда-
миз. Бу ҳолимизга “вой” дегувчи кишининг оғзига пат-
тайи капиш олиб югурамиз.

Илм, маърифат деган сўзни эшитсак ўн чақирим 
узоқ қочамиз.  Тангри таолонинг “ҳал яставий алласи-
на яъламунав валлазина ла яълаумна” (“биладиган 
зотлар ва билмайдиган зотлар баробар бўладими?”) 
деган ояти каримаси ва Пайғамбаримизнинг “утлубил 
илма ва лав бис сина” (“Чинда бўлса ҳам илм талаб 
қилинглар”) деган сўзини унутдик, амал қилмадик. 

Тангри таолонинг “Ва лақад каррамна бани адама 
ва ҳамалнаҳум филбарри валбаҳри ва разқнаҳум ми-
наттоййибати” (“Дарҳақиқат, биз Одам фарзандлари-
ни мукаррам қилдик ва уларни қуруқлик ва денгизда 
(кўтардик) ва хушбўй нарсалардан ризқлантирдик”) 
деган сўзига ва “Ва анна лайса лилинсани илла ма 
саъа” (“Ва албатта, инсон учун қилган ҳаракатидан 
бошқа нарса (насиба) йўқ”) деган сўзларига мувофиқ 
ўз саъй-ҳаракатимиз ила инсонлик шарафида кун ке-
чирмадик. Ҳақиқат йўлини унутдик, адашдик. Бундан 
беш-олти аср илгаридаги – масжид, мадраса, дорил-
фунунларимизни ҳозирда оғилхона ҳолига айлантир-
дик. Етар энди шу қадар разолатимиз!

Хулоса: қачон биз ҳам замони саодат каби бўлғон 
шул замондан фойдаланиб, ғафлат тўшагидан туриб, 
жаҳолат занжиридан қутулиб, дин ва маслагимизни 
қаттиғ ушлаб, умумий бир фикрда хатти-ҳаракат эт-
сак, шояд бунинг соясида Туркистонда ўлум тўша-
гида ётган ислом дини, ислом маданияти соғлом 
бўлиб, ҳуқуқи инсониятимиздан муҳрум бўлғон биз 
Туркистон ерли халқ мусулмонлари маданияти аза-
лиямизни қайта топиб, маданият ва тараққийи абади-
яга эришармиз.

А.ХАТИБЗОДА
“Ҳақиқат” журналининг 1922 йилги 1-сонидан 

Б.НУРМУҲАММАД нашрга тайёрлади. 

“ТАРАҚҚИЙ”ТАРАҚҚИЙ”ДАН ДАН 

“JADID”“JADID”ГАЧАГАЧА
Бошланиши 1-саҳифада.

БЕДОР ЎЙ

Андижонда “юз очди” 
деган маросим бор. Тўйнинг 
эртаси куни янги келиннинг 
уйидагилари бир гуруҳ 
қариндошлари билан куёвнинг 
хонадонига келиб меҳмон 
бўлишади. “Бор товоғим-кел 
товоғим” қилишади. 

Ўрта ва катта авлод 
вакиллари яхши эсласа керак, 
бу маросимда келинчакнинг 
юзига рўмол тўсиб, янги оила 
аъзолари ол дига олиб чи-
қишади. Қайно таси қўлига 
гуруч, ун, ёғ солади. Келинчак 
ҳову чидаги масаллиқларни 
супрага тўка ди. Кейин... 
Оиланинг энг кичик аъзоси 
қўлида ўқлов билан рў молни 
илиб олиб ташлайди ва шу 
билан келинчакнинг “юзи 
очилади”. Маросим шунинг 
учун ҳам “юз очди” деб 
номланган. Меҳмондорчилик 
якунида хатми Қуръон 
қилинади.

Куёв томон учун ўғил 
уйлашдаги энг муҳим маро-
симлардан бири бу – “юз 
очди”. Чунки, “юз очди”да 
келиннинг онаси, яъни қуда ҳам 
илк бор қариндош сифатида 
келади. “Юз очди”га алоҳида 
бозорлик қилинади. Маза-маза, 
меҳмонларга маза. Шунинг учун 
анжанча “юз очди”га айтилса 
хотинлар жон-жон деб боришади. 
Қуруқ қайтмаслигини билишади-
да. 

“Юз очди”га қуруқ бориб  
бўл май ди, дейилган жойи бор. 
Қа риндош-уруғ, қўни-қўшни, 
ким дир манти, кимдир сомса 
олиб келади. Қўшнилар, ҳеч 
бўлмаганда, қатлама пишириб 
чиқишади. Қиз томондан 
келганлар ё ош қилиб келади 
(асосан девзира гуручда), ё ош-
нинг масаллиғини солиб кела-
ди. Биз тарафда буни “хом ош” 
дейишади. Куёв томон аввал суюқ 
таом тортади. Бизнинг маҳаллада 
ё лағмон, ё мампар қилинадиган 
бўпқолган. Агар қуда тараф ош 
қилиб келган бўлса, меҳмонларга 
маросим охирида ўша ош тар-
қатилади, масаллиқ олиб келган 
бўл са, ўша масаллиқдан палов 
қи линади.

Суюқ овқат ва ош орасида 
тортиладиган овқатларни санай-
ман: турли салатлар (камида 
икки хил), сомсалар (гўштли 
сомса рўйхатда, албатта, бўлади, 
қудаларнинг юзи – бу), манти, 
табака ёки қозон кабоб, ширгу-

руч. Қисқаси, ким нима овқат 
олиб келган бўлса, ўшандан 
қудаларга киритилади. “Юз 
очди”нинг гули – кабоб. Айниқса, 
тўйхонада ўтказилаётган бўлса, 
албатта, тортилиши керак. Иссиқ 
овқатлардан ташқари дас-
тур хондаги ноз-неъ мат ларни 
айтмай сизми? Патир-сом са, 
гиж да нон, қатлама, қаймоқ ва 
ҳолвайтар. Бир-икки хил салат. 
Баҳор фаслида бўлса қулупнай, 
гилос, ўрик, ёзда эса қовун-тарвуз, 
шафтоли, олма, мандарин, банан, 
кузроқда бўлса узум, анор, беҳи, 
анжир, нок ва ҳоказо.

Энди чақ-чуқларга навбат. 
Писта, бодом, ерёнғоқ, фундук 
дейдими, шунақа. Арабча хурмо, 
ёнғоқ, майиз ва шўрданак.

Конфетларни умумий ном 
билан ширинликлар деб атай 
қолайлик. Буларга қоғозли қанд-
лар ва пирожний-морожнийлар 
киради.

Ичимликлар: фанта, кола, 
пепси, компот ёки мева 
шарбатлари, оддий сув, “Боржо-
ми”, “Чортоқ”...

Яна нима қолди ёзмаганим? 
Ия, гўштли ассортини ёзмабман-
ку! Кесим-кесим қази, ўрама 
гўшт, курка гўшти, дудланган ва 
қайнатма колбаса, пишлоқ ва 
бринза. Ўртада помидор-бодринг, 
кўкат билан безатилган анвойи 
тўплам. 

Меҳмондорчиликнинг авжи, 
қай ноқ нуқтасида “олди-берди” 
бош ла нади. Бадиий асарларда 
“куль минацион нуқта” дейишади-
ку!

“Юз очди” маросими куни келин 
томон роса “шилинади”. Яъни, 
қудаларга нарса ташлаш бўлади. 
Қайнонасига кўрпа, қайнотасига 
кўрпа. Қуда бўлмиш умра ёки 
ҳажга бориб келган бўлса, битта 
чиройли камзул ёки жемпер 
(кўпроқ оқидан, ҳожилар оқ кийим 
кияди-ку), куёв болани бобо-
бувиси бўлса, уларга кўрпа ёки 
одеял, уйда қайнсингил бўлса, 
унгаям бирор кийимлик таш-

ланади. Амма-хола, уйдаги кич-
кинтойлар ҳам қуруқ қолмайди. 
Куёв болага-ку, нарсаларнинг энг 
яхшиси. Ҳимматли қуда бўлса яна 
бош-оёқ сарпо қилади, бўлмаса, 
ҳеч йўқ туркча спорт кийими. Куёв 
томон ҳам келиннинг ота-онаси, 
опа-укасига атаганини илинади. 
Амма-холаларга эса ўзлари олиб 
келгандан бирон кўйлаклик мато 
қайтарилади.

Яқинда ижтимоий тармоқларда 
Самарқанд даги тўйда 
меҳмонларга тилла буюмлар 
тарқатилгани акс этган видео 
тарқалганди. Бизда ҳартугул 
тилла тарқатишмайди. Ҳар бир 
меҳмонга биттадан идиш-товоқ 
ёки сочиқ улашилади.

“Юз очди”дан кейин дас-
турхонда деярли ҳеч вақо 
қолмаслиги керак. Ирими 
шу. Аёллар бўкиб еб-ичгани 
етма гандек, ҳамма нарсадан 
тугунга тугиб олиб кетишади. 
“Пешдас турхон” деб қўйишади 
буни. Маро сим даги ҳамма қиз-
жувонларга дас турхон тугиб 
берилади. Шунинг учун “юз 
очди”га дастурхон тузаганда ноз-
неъматлардан бироз кемтиб, бир 
жойга олиб қўйиш керак. Ҳали 
олдинда “келин кўрар” бор. Тўп-
тўп бўлиб маҳалладан хотин-ха-
лаж келинчак кўргани киришади, 
“пистасидан чақиб чиқамиз” деб. 

– Энди сенам катта хотин бўп-
қол япсан, шунақа маросимларга 
ара лашиб тур, эртагайла ўғил 
уй лай сан, ўрганиб ол! – деб қолди 
кичик опам. 

Унинг гапи билан катта опам 
ўғлини уйлаганда “юз очди”да 
ўтирдим. Аввал айтганимдек, 
суюқ овқат келди. Шўрва, 
орқасидан икки хил сомса, 
кейин қўш манти. Бир пайт 
тақсимчанинг четида бир кап-
гиргина мошкичири, бир жуфт дан 
картошка, товуқ оёғи келти ришди. 

– Менга қўйманг, емайман! – 
деб қайтармоқчи бўлдим. 

– Олиб қолаверинг, еёлма-
сангиз уйга обкетасиз! – деди 

қарин дошим. 
– Вой, опа, сумкамга қандай 

солиб кетаман? Дафтарларим ёғ 
бўладию, – дедим.

– Ўзлари идиш беришади 
ҳозир, қараб туринг!

Рост экан. Маросим охирида, 
яъни отинойилар дуо қилиб 
бўл ганларидан сўнг бир келин 
кириб, ҳаммага бир марта ишла-
тиладиган елим идиш тарқатди. 
Меҳ монлар еб-ичганидан 
ортганини идишга зич лаб, жойлай 
бошлашди. Овқатлар соли ниб, 
идиш оғзи ёпилди. Кейин дас-
тур хончи кириб дастурхон ўрта-
си даги синдирилмаган нон лар -
нинг ҳаммасини бир-бир олди. 
Катта-катта чорсилар олиб кирган 
экан. У чорсилар ҳам бобом нинг 
шойи белбоғидай ка-а-а-атта. 
Пеш дастурхон тугилди. Бу отин-
ойи ларга экан. Ҳозир катта лиги 
саватдай келадиган патир лар 
чиқ қан кўрган бўлсанглар. Куёв 
патир дейиша ди ми-ей. Маза сини 
билмадиму, кўркига гап йўқ. Бу 

патир синдирилмасдан шундоқ 
меҳмонларнинг тугунига ки риб 
кетди. Устига ёғли патир, сарёғли 
ва дўлтали нон устма-уст қўйилди. 
Унинг устига қатлама, кейин 
сомса ва эзилиб кетмайдиган 
пишириқлардан тахланди. Яна 
қанд-қурс, чақ-чуқлар, унинг 
устига олма-банан-мандарин каби 
мевалар. Узум эзилиб кетади, 
деб солишмади, бир гужумдан 
бўлволиб еб қўяқолишди. Кейин 
дастурхончи чорсиларни тугди. 
Учлари боғлашга зўрға етди ўзиям. 
Чорси жонивор тирсиллаб турибди. 
Дарвоқе, ноз-неъматларни устида 
латта-путтасиям бор. Меҳ мон нинг 
обрўси, мавқеига қараб тоза мато 
ё мундайроғи солинади. Ҳозир 
мато ўрнига отинойиларга яхши 
паркўрпа ё ёпинчиқ бериляпти. 
Худди тўй-маъракада қори 
акаларга берилаётгани каби. 
Ундан ташқари, отинойиларнинг 
тугунига пул ҳам солиб қўйилади. 
Миқдорини бил май ман. Хуллас, 
отин ойи лар нинг кўнгли олинди 

ҳисоб. Энди келган меҳмонларга 
навбат: ҳаммага дур ра тарқатилди, 
ҳар ким ўз олди да турган емоқ-
ичмоқни ўзаро бўли шиб, тугволди.

Бунақа маросим қайда бор 
яна? Меҳмонлар еб-ичганидан 
ташқари, дастурхонни шип-
шийдон қилиб кетса. Ҳамма 
аёллар тугунини тугиб бўлгач, 
разм солсам, дастурхонда 
синдирилган тўғрамча нонлар ва 
пиёлада яримлаган қаймоқ, чала 
ейилган тарвуз-қовундан бошқа 
ҳеч нарса қолмабди.

“Шу қаймоққа ҳам елим идиш 
тарқатишса бўлар экан”, деб 
ҳазил лашдим. Ҳазил тагидаги 
кеса тиқни биров тушунганиям йўқ. 
Меҳмонлар тарқашди. Идиш-
ларни ювишга қарашаётсам, 
жия ним бе чора яна овқатга пиёз 
тўғраш тиряпти.

– Ие, ҳа? Шунча еб тўйма-
ди ларингми? Ё куёв оши уйда 
бўларканми?

– Хола, овқат меҳмонлардан 
ошмадию. Биз еганимиз йўқ. 

Ичка рига олиб кириб кетяпти-
олиб кириб кетяпти... Лаган-
товоқ қайтдию, ов қат қайтмади. 
Кабобниям битта қолдирмай 
ичкарига узатвордик. Хотинлар-
дан ҳеч нарса қайтиб чиқмайди-
да ўзи...

Кулгили ва уятли. Мабодо, 
давра мизга бирорта чет эллик 
меҳмон аралашиб қолса нима 
бўлади? Худо кўрсатмасин!

Шу нарса яхшимас, деб дастур-
хончига гапирсам, ёқмади. 
“Эҳсон – бу!” дейди. Бир томондан 
уям ўзича ҳақ. Аммо ҳар ишда 
меъёр бўлиши керак. Уй эгаси 
дастурхон ёзди, еб-ичдингиз, совға 
ҳам берди, камига талаб-тунаб 
чиқиб кетиш шартми?

Ана шунақа “меҳмондўстлик” 
билан тўй қиламиз биз. Мундай-
роғига кўнглимиз бўлмайди. 
Айниқ са, шаҳарда, шаҳарга яқин 
ҳудуд ларда орзу-ҳавасни мол-
дунё билан ўлчайдиганлар кўп. 
Андижонда қиз чиқариш жуда 
қийин ва қиммат.

Тўй ва маросимларни камчиқим 
қилиб ўтказиш ҳақидаги гап-сўзлар, 
муҳокамалар бир кўтарилди-ю, 
ке йин босилиб кетди. Ҳозир биров-
нинг иши йўқ. Тўғрида, маҳалла 
идорасининг бошқа қила ди ган иши 
йўқми? Айниқса, уч-тўртта дан қизи 
борларга худойим сабр берсин! 
Қишлоқларда ҳар уч оила дан 
бирининг эркаги хорижда иш лайди. 
Ҳазил-ҳазил-ку, аммо ота- бобо-
ларимизнинг “топ ган ларинг 
тўй  лар га буюр син” деб қилган дуо-
ла ри ижобат бўлган ми, дейман-да. 
Мисқоллаб йиғиб-териб, орзу-
ҳавас йўлида ботмонлаб совуряп-
миз.

Мен тўйшунос эмасман, 
қайси ша  ҳарда қандай урф-
одатлар бор, қайси ҳудудда тўй 
қай тарзда ўта  ди, билмайман. 
Ёзганларим бу тун Ўзбекистондаги 
ҳолатни анг лат   майди. Мен ўзим 
яшайдиган шаҳар ҳолатини 
тасвирлаб ёздим. Ориятингиз 
келиб, “бекор гап, ошириб 
юборибсиз” десангиз, Анди жонга 
келинг, тўйлар кўп, обора ман. 
Ўзингиз гувоҳи бўласиз. Ҳали 
мен маросимдаги қўлга сув қуйиб 
ёки қудаларга исириқ солиб пул 
йиғишларни ёзмадим. Сана сам, 
сак киз демай, ўз яшаётган ҳуду-
дингизда оммалаштириб юбор-
манг дейман-да...

Муаззам СОБИРЖОН қизи

Ҳусан СОДИҚОВ 
чизган расм.

“Киз чикарганга 
кирк йил тегма”
ёхуд топгани тўйга буюрган одамлар... 

БИЗНИ КЕМИРГУВЧИ ИЛЛАТЛАР

Яқинда инстаграм тармоғида таниқли 
блогернинг туғилган куни ниҳоятда 
дабдабали тарзда нишонлангани ҳақидаги 
видеолавҳа тарқалди. Унинг ҳашаматли 
хонадони атрофига чўғдек қизил гиламлар 
тўшалиб, ранго-ранг чироқлар билан 
безатилган. Ажабтовур саҳна ҳам барпо 
қилинган бўлиб, машҳур санъаткор у ерда 
қутлов қўшиқларини хониш қилиб турибди. 
Юздан ортиқ одам йиғилган, ранг-баранг 
пуфаклар, мушакбозлик, каттагина торт ва 
яна алламбало нарсалар. Рақс, ўйин-кулги 
авжида... 

Сўнгги пайтларда туғилган кунларни шу 
тарзда беўхшов нишонлаш ва ижтимоий тар-
моқларда кўз-кўз қилиш “урф”га айланди. Бун-
дай хатти-ҳаракатлар ҳеч қандай мантиққа тўғри 
келмайди. Ўзини, бойлигини ўзгаларга намойиш 
қилишми, мақтанишми – тушуниш қийин. Энг 
ёмони, бундай “тадбир”лар тобора семириб-кен-
гайиб бормоқда. Тармоқлардаги видеолавҳа-
ларда (одатда аёлларни шундай табриклашади) 
ярим кечаси – соат ўн иккидан ўтгач, тантана 

сабабчисини қутлаш учун унинг ўн беш-йигирма 
чоғли дўстлари ва яқинлари йиғилганини кўриш 
мумкин. Ҳар бирининг қўлида қимматбаҳо совға-
лар, гуллар, торт, юмшоқ ўйинчоқлар, рангдор 
пуфаклар. Баланд овозда мусиқа янграб туради. 
Кўпинча бу вазифани адо этиш учун санъаткор-
лар таклиф қилинади. 

Тунги кийимда чиқиб келаётган туғилмиш 
банда гўёки ҳеч нарсадан бехабар одамдек 
ҳайратдан лол бўлиб қолади. “Чақирилма-
ган меҳмонлар” эса уни қутлаш билан бирга, 
ўйин-кулги қилиб, баланд овозда гаплашиб, 
хохолаб кулишади. Осмонга отилаётган мушак-
ларнинг шовқинини айтмайсизми… Бундай 
беўхшов манзараларни кузата туриб, маданият 
ҳақида жўшиб гапирадиган баъзи блогерлар 
ёдимга тушади. Ахир, улар эмасми бу каби “сер-
мазмун маросимлар”ни одамлар орасида тарғиб 
қилаётган! Ярим тунда ўзгаларнинг тинчини 
бузиш қайси маданиятли инсоннинг иши? Интер-

нет тармоқларининг асосий кузатувчиси бўлган 
ёшлар эса вақт ўтган сайин бундай қилиқларни 
ортиқча дабдабаю даҳмазалар билан янада 
бойитиб, “ҳадди аъло”сига етказмоқда.

Хўш, бунақа даҳмазалар қанчага тушар 
экан? Карантин вақтида ўтказилган ихчам тўй-
ларга қилинган харажат ҳам унинг олдида ҳолва 
бўлиб қолса, ажабмас. Масалан, бир даста 
гулнинг бошланғич нархи 300-400 минг сўмдан 
кам эмас. Хорижий чечаклардан ясатилган 
гулдасталар эса 2 миллион сўмгача баҳолана-
ди. Махсус буюртма қилинадиган тортларнинг 
нархи уларнинг катта-кичиклигига қараб 200-
300 минг сўмдан то 1 миллион сўмгача боради. 
Декора циянинг энг арзони 300-400 минг сўм 
бўлса, ҳаво тўлдирилган рангдор пуфаклар-
нинг донасини 10-12 минг сўмдан ҳисоблайве-
ринг. Санъаткорларнинг “бирровлик хизмати” 
уларнинг мавқеига қараб 500-5000 долларгача 
баҳоланади. Яна биз билмаган қанчадан-қанча 
харажат ва оворагарчиликлар... 

Шунча маблағ бир инсоннинг туғилган кунини 
нишонлаш учун сарф қилинишини ақл билан 
тушуниш қийин. Авваллари бундай маросим-
лар оила даврасида, ихчамгина зиёфат орқали 
нишонланар эди. Бугунга келиб туғилган куннинг 
унча-мунча тўйдан фарқи қолмаяпти. Нима бу? 
Тўқликка шўхликми? Маънавий жиҳатдан тубан-
лашиш оқибатими?

Дабдабали тўй-ҳашамлар уюштириш орқали 
сохта обрў қозонишга уринаётган шуҳратпараст 
ва такаббур кимсалар ҳавога совураётган маб-
лағининг ўндан бирини хайрли мақсадлар йўли-
да – бева-бечораларга ёрдам бериш, маҳалла 
ва қишлоқларни ободонлаштириш, янги иш 
жойлари ташкил этиш, ёшларни илмли қилиш-
дек эзгу ишларга сарфлаганида эл-юрт орасида 
чинакам ҳурмат ва эътибор топган бўлар эди.

Биз орзу-ҳавасли халқ эмасмизми, дабдабаю 
асъасани яхши кўрамиз. Одамлар орасида сер-
чиқим тўйлар ўтказиш орқали бойлигию сахо-

ватини кўз-кўз қилиш одат тусига кирган. Диний 
уламоларимиз бу каби ортиқча харажатларни, 
уволни камайтириш ҳақида кўп ва хўп гапириш-
ди. Ўзбекистон Республикаси Олий Мажлиси 
Қонунчилик палатаси ҳамда Сенати Кенга-
шининг 2019 йилда қабул қилинган “Тўйлар, 
оилавий тантаналар, маърака ва маросимлар 
ўтказилишини тартибга солиш тизимини янада 
такомиллаштириш тўғрисида”ги қўшма қарори-
да бу борада бир қатор муҳим чора-тадбирлар 
белгиланган эди. Шунингдек, республикамиздаги 
барча шаҳар ва туманлар ҳокимликларининг қа-
рорлари билан жойларда тўй ва маъракаларни 
ўтказиш бўйича муайян тартиб-қоидалар жорий 
этилган. Бироқ кўпчилик одамлар уларга риоя 
қилишни хаёлига ҳам келтирмаяпти. 

Ўз даврида жадид боболаримиз ҳам тўй ва 
маросимларда ортиқча дабдабага берилишни 
миллат равнақига тўсқинлик қилиб, уни залолат-
га етаклаётган муаммолардан бири сифатида 
баҳолаб, уларга чек қўйишга интилганлар. Улуғ 
маърифатпарвар Маҳмудхўжа Беҳбудийнинг 
“Бизни кемирувчи иллатлар” номли мақоласи 
ҳам айнан шу масалада. Беҳбудий ҳазратлари-
нинг таъбири билан айтганда, тўй ва аза маро-
симлари “бизни шаҳри ва қишлоқи ёйинки ярим 
маданий, ярим ваҳший синфларимизғача истило 
этиб, бутун тириклигимизға сорилгон ва бизни 
инқирозға ва таҳликаға ва жаҳаннамға юмалата-
тургон икки қаттол душман”.

Минг афсус, орадан бир аср вақт ўтган 
бўлса-да, бу муаммо барҳам топмади, аксинча 
янги-янги бидъат ва хурофотлар билан бойиб, 
янада чуқурроқ илдиз отди. Бизнинг ортиқча 
ҳою ҳавасларимиз баттар ҳакалак отса-отдики, 
заррача камаймади. 

  Кейинги вақтларда маърака-маросимлар 
сафига “Умра тўйи”, “Gender party”, “Merry me” 
каби куракда турмайдиган дабдабалар ҳам 
қўшилди. Барчамиз “Эрдан чиқсанг ҳам, элдан 
чиқма” деган нақлга амал қилиб, вужудимизни 

қуртдек кемираётган бу маънавий хасталикни 
бекитишга, кимўзарга ўйналаётган маросимлар 
пойгасида бошқалардан ортда қолмаслик учун 
ҳарсиллаб чопишга ҳаракат қиламиз. 

Бу борадаги ортиқча дабдаба ва исрофгар-
чилик ҳақидаги эътирозлар, таъна-дашномларга 
ич-ичимиздан қўшилсак-да, сиртимизга сув 
юқтирмаймиз. Бу ҳақда гапириш – осмонга кесак 
отишдек фойдасиз, дея қўл силтаб яшайвера-
миз. Ҳаётимиз фаровон, дастурхонимиз тўкин 
бўлиб боргани сайин маънавий қашшоқлашиб 
кетаётганимизни тан олмаймиз. Бизнинг энг 
катта фожиамиз ҳам шу бўлса, ажабмас.

Исроф ҳақида гапирганда, бу сўзнинг “че-
гарадан чиқиш”, “бир нарсани қасддан унутиш” 
сингари луғавий маъноларини билиб қўйиш ҳам 
фойдадан холи эмас. Бу атама ҳаётда кўпроқ 
моддий сарф-харажатлар бобида ҳаддан ошиш-
ни англатади. Таниқли диний уламолардан бири 
Роғиб Асфиҳоний: “Ҳар қандай ишда чегарадан 
чиқиш исрофдир”, дея таъкид лаган. Муқаддас 
китобларимиздан ҳам одамларни исрофгарчи-
ликдан тийилишга ундайдиган кўплаб ҳукмлар 
борлигини кўпчилигимиз яхши биламиз. Ҳамма 
бало шундаки, била туриб уларга амал қилмай-
миз!

“Тўй ва таъзияға сарф қилинатурғон оқча-
ларимизни биз, туронийлар, илм ва дин йўлиға 
сарф этсак, анқариб оврупойилардек тараққий 
этармиз ва ўзимиз-да, динимиз-да обрўй ва 
ривож топар...”

Жадид боболаримизнинг пешвоси Маҳмуд-
хўжа Беҳбудий ҳазратларининг ушбу даъваткор 
нидоси бугун ҳар бир юртдошимизнинг онгига 
етиб бориб, уларнинг ҳаётий шиорига айланиши 
керак. Ишонаверинг, ана шунда кўп нарсалар ўз-
гаради, ҳар биримизнинг олдимизда шу чоққача 
тасаввуримизга ҳам сиғмаган юксак мақсад ва 
орзулар пайдо бўлади.      

Васила ҲАБИБУЛЛАЕВА

(Давоми. Бошланиши ўтган сонларда).
Қирғизбоев Ҳусниддин – 1901 йили Наманган  шаҳрида 

туғилган.  “Жамияти Исломия”  ва  “Нашри маориф” ташки-
лотларида котиблик хизматида бўлган. Ҳибсга олинган пайт-
да аниқ машғулоти бўлмаган. Аҳоли орасида доимий ра-
вишда аксилинқилобий тарғибот олиб бориб, совет ҳукумати 
ва унинг тадбирларини қоралаган. Ўзбекистонни СССРдан 
ажратиб олиш учун курашга чақирганликда айбланиб, отувга 
ҳукм қилинган. Мулки, буюмлари мусодара этилган.

Мансуров Асил – 1904 йили Наманган шаҳрида туғилган. 
“Нашри маориф” ва “Миллий иттиҳод” аксилинқилобий таш-
килотлари аъзоси. Ҳибсга олинган пайтда аниқ машғулоти 
бўлмаган. Газетада миллатчилик руҳидаги  материалларни 
эълон қилганликда айбланган. ЎзССР ЖК 66-моддаси 1-бан-
ди билан айбланиб, 10 йил меҳнат-тузатув лагерига ҳукм 
қилинган. Жазо муддати 1937 йил 28 июлдан ҳисобланган.

Эшонхўжаев Юсуфҳожи – 1896 йили Косонсой райони 
Қорасув қишлоғида туғилган. “Нашри маориф” ташкилоти-
нинг фаол иштирокчиси. Қамоққа олинган пайтда ҳисобчи 
бўлиб ишлаган. Қулоқлар гуруҳига бошчилик қилгани, пар-
тия ва ҳукуматнинг хотин-қизларни озод қилишига қарши ак-
силинқилобий тарғибот олиб борганликда айбланиб, отувга 
ҳукм этилган. Мол-мулки мусодара қилинган.

Латифбоев Мамажон – 1890 йили Наманган шаҳрида 
туғилган. 1922 йили милицияда  ишлаб, сотқинлик билан 
шуғулланган. 1933 йили 3 йил қамоқ  жазосига ҳукм этил-
ган. Қамоққа олинган пайтда “Шарқ” кооперацияси  уюшмаси 
раиси бўлган. 1936 йили Наманган шаҳридаги миллий таш-
килотга аъзо бўлиб кирган.  Қўзғолончи ташкилотга кирган-
ликда айбланиб, отувга ҳукм этилган. Мол-мулки мусодара 
қилинган.

Холбоев Абдулла – 1895 йили Наманган шаҳрида туғил-
ган. “Мўйни ислом” ташкилоти  аъзоси бўлгани  учун айблан-
ган. Ҳибсга олинган пайтда дўкон мудири бўлган. ЎзССР ЖК 
66-модда 1-банди билан 10 йил қамоқ жазосига ҳукм этил-
ган. Жазо муддати 1937 йил  4 октябрдан ҳисобланган.

Ботиров  Мамат  – 1898 йили Наманган шаҳрида  туғил-
ган. “Миллий иттиҳод” ташкилоти аъзоси эканликда айб-
ланган. Ҳибсга олинган пайтда ўқитувчи бўлган. 1932 йили 
ташкилот томонидан Туркияга ўқишга юборилган. Аксил-
инқилобий, миллатчилик тарғиботи билан шуғулланганлик-
да айб ланган. ЎзССР ЖК 66-моддаси, 1-банди билан 10 
йил меҳнат тузатув лагерига ҳукм этилган. Жазо муддати 
1937 йили 19 августдан ҳисобланган.

Юнусов Ғози – 1889 йили Тошкент шаҳрида туғилган. 
1918 йилдан 1923 йилгача Туркистон компартияси аъзоси 
бўлган. Аҳоли орасида совет ҳокимияти тўғрисида бўҳтон 
маълумотлар тарқатганликда айбланиб, 10 йил муддатга  
меҳнат-тузатув лагерига ҳукм этилган. Жазо муддати 1937 
йил 6 августдан ҳисобланган.

Зоҳирий Ашурали – 1885 йили Қўқон шаҳрида туғилган. 
1930 йили “Миллий иттиҳод”, “Ботир гапчилар” ташкилотла-
рини ташкил этишда фаол қатнашган. 10 йил қамоққа ҳукм 
этилган. Қамоққа олинган вақтда ўқитувчи бўлиб ишлаган. 
1937 йили ўз атрофига 19 нафар миллатчи фаолларни бир-
лаштириб, аксилинқилобий гуруҳга раҳбарлик қилганликда 
айбланиб, отувга ҳукм қилинган. 

Зафар Ғулом Музаффарович – 1869 йили Тошкент 
шаҳрида туғилган. “Миллий иттиҳод” ташкилоти аъзоси. 
1933 йили аксилинқилобий, миллатчилик фаолияти учун 
3 йил қамоқ жазосига тортилган. У “Миллий иттиҳод” таш-
килоти фаолиятида фаол иштирок этгани, Икромовнинг 
топшириғи бўйича советларга қарши ўнлаб ашулалар ёз-
гани, Ўрта Осиёдаги драматурглар комитети ишида фаол 
қатнашганликда  айбланиб, отувга ҳукм этилган. Унга те-
гишли мол-мулк мусодара қилинган.

Суюнбоев Ҳотам – 1883 йили Зомин туманида туғилган. 
“Миллий иттиҳод” ташкилоти аъзоси. 1925 йили судланиб, 
бир йилга озодликдан маҳрум қилинган. Колхозчилар ора-
сида советларга қарши, аксилинқилобий характердаги иғво 
тарқатгани, совет ҳокимиятига қарши кураш олиб боргани 
учун 10 йил меҳнат-тузатув лагерига ҳукм этилган.  

Аллақулов Жуманиёз Полвонович – 1898 йили Урганч 
шаҳрида туғилган. “Миллий иттиҳод” аксилинқилобий таш-
килоти аъзоси. Ҳибсга олинганда хизматчи бўлган. Халқ 
душманлари билан алоқада бўлгани, партия ва ҳукумат тад-
бирларига қарши қаратилган туҳмат, ёлғон-яшиқ уйдирма-
лар тарқатганликда айбланиб, отувга ҳукм этилган.

Раҳматуллаев Негматулла – Загза қишлоғида туғилган. 
Ҳибсга олингунга қадар коммунал тайёрлов бўлими ходи-
ми бўлган. “Миллий иттиҳод” ташкилотининг аъзоси. Совет 
ҳокимиятини ағдариб, мустақил буржуа давлатини қуришга 
уринганликда, аксилинқилобий мағлубиятчилик тарғиботи 
олиб борганликда  айбланиб, ЎзССР ЖК 66-моддаси, 1-бан-
ди билан 10 йил меҳнат-тузатув лагерига ҳукм қилинган. 
Жазо муддати 1937 йил 13 сентябрдан ҳисобланган.

Фозилов Рашид – 1902 йили туғилган. Қамоққа олинган 
пайтда мактабда ўқув бўлими мудири бўлган.  “Миллий ит-
тиҳод”  ташкилоти аъзоси эканлиги учун айбланган. У совет 
ҳокимиятини ағдаришга йўналтирилган аксилинқилобий, 
миллатчилик тарғиботини олиб борганликда, аксилинқило-
бий йиғилишлар ўтказганликда айбланиб,  ЎзССР ЖКнинг 
66-моддаси 1-банди билан 10 йил муддатга меҳнат-тузатув 
лагерига ҳукм этилган. Жазо муддати 1937 йил 2 сентябрдан 
ҳисобланган.

Усмонхўжаев Бадал – 1874 йили туғилган. Қамоққа олин-
ган пайтда тўлиқсиз ўрта мактабда хўжалик мудири бўлиб 
ишлаган. 1937 йил рус йўлчиларининг оммавий равишда ўл-
дирилишида фаол қатнашганликда, йиғинларда совет ҳоки-
миятини ағдариш ва мустақил буржуа давлатини тузиш учун 
кураш олиб борганликда айбланиб,  ЎзССР ЖК 66-модда-
си, 1-банди билан 10 йил муддатга меҳнат-тузатув лагерига  
ҳукм қилинган. Жазо муддати 1937 йил 4 сентябрдан ҳисоб-
ланган.

Рустамбек ШАМСУТДИНОВ, 
тарих фанлари доктори, 

профессор, 
     Нигорахон АКБАРОВА, 

илмий ходим
(Давоми келгуси сонда). 

ҚАТАҒОН 
ҚУРБОНЛАРИ

ХОТИРА АЗИЗ

Фитрат раҳбарлигида иш олиб борган 
“Чиғатой гурунги” маданий-маърифий, 
адабий-бадиий ташкилот саналган. 1919 
йилнинг бошида Миллий ишлар комис-
сарлиги томонидан расман тас диқ-
ланган. Ташкилот маданий меросимизни 
тўплаш, ўрганиш ва улардан халқни 
баҳраманд этиш, ўзбек адабий тили, 
миллий ёзув ва адабиётимизни яратиш 
ва юксалтириш масалалари билан шуғул-
ланган. Жамият аъзоларидан Қаюм 
Рамазон, Элбек, Шокиржон Раҳимий, 
Шора сул Зуннун, Олтой ва Боту имло 
масалалари билан махсус шуғулланувчи 
“Чиғатой гурунги”нинг “имло тўдаси”да 
иш олиб борган. Улар ўзлари ислоҳ этган 
имлони газета орқали тарғиб қилишган. 
Икки ойлик ўқитувчилар тайёрлаш курси 
очиб, янги имлони ўргатишган. “Чиғатой 
гурунги” аъзоларининг ўқитувчилар учун 
имло қўлланмаси бўлган “Битим йўллари” 
номли битикчаси Маориф комиссарлиги 
рухсати билан 1919 йилда чоп этилади. 
Кўпчилик ёш зиёлилар, ўқитувчилар 
“Чиға той гурунги” имлосини ёқлаб, уларга 
эргашади.

Маориф комиссарлиги қўллаган “Чиға-
той гурунги” аъзолари ташаббуси билан 
Тошкентда 1921 йилнинг бошида Тил ва 
имло қурултойи бўлиб ўтади. Қурултойда 
эски алифбо-имло савод чиқаришга, 
мактаб-маориф ривожига, маданий та-
рақ қиётга тўсқинлик қилаётгани сабаб-
ли расмий ислоҳ этилиб, “Чиғатой 
гурунги”нинг имло асослари қабул қили-
нади. Қурултойда имло масаласида 
зиёлилар ўртасида фикрий ажралиш 
бўлади. Бу борада зиддият янги имло 
масаласи ўртага чиққан 1919 йилдан 
пайдо бўлган эди.

Гурунгчилар адабий тил ва ёзув 
масаласида асосан ўзбек миллати 
манфаати нуқтаи назаридан иш кўрди. 
Тўғрироғи, улар янги ўзбек миллий 
адабиёти ва адабий тили, илм-мада-
ниятини яратишни мақсад қилди. Янги 
адабиёт ва адабий тилни чиғатой 
адабиётининг чин вориси билиб, уни 
Алишер Навоий давридагидек бурунги 
мавқеига, шон-шавкатига қайтаришни, 
бошқа туркий тиллар учун ҳам ўрнак 
адабиёт, намуна адабий тил ҳолига 
кўтаришни исташди. Фақат буни янги 
тарихий шароитда, ўзбек миллати номи 

билан боғлиқ равишда юзага чиқармоқчи 
бўлдилар. “Чиғатой гу рунги” нинг мақсади 
Фитратнинг биринчи Тил қурултойидаги 
ушбу сўзларида янада яққол кўринади: 
“Чиғатой адабиёти турли шевали турк 
адабиёти орасида энг юксак, энг муҳим 
ўринни тутғондур. Бошқа шевадаги 
турк адабиёти бунга ушоқлиқлари, 
бунинг шогирдликлари билан мақтаниб 
туралар. Чиғатой адабиёти турк адабиёти 
орасида юксак, юқори, олий бўлғонлиғин 
қабул этмак мутлақо лозимдир... 
Адабиётимизнинг турк адабиётлари 
орасида энг юқори ўринда турғонидан, 
тилимизнинг-да турк тиллари орасида 
юқори мавқе тутғонини чиқарғон каби 
бўлдим”.

“Чиғатой гурунги” аъзолари “бутун 
турк уруғларининг тили бир турли бўлсин 
ва ёзишлари ҳам бир қоида остида 
ёзилсин” каби масалаларни имконсиз 
деб билганидан ёлғиз ўзбекларнинг 
“ўзига тегишли бўлган шевасида ва 
ўзига тегишли саналган имлосида ўқиб, 
ёзишлари ҳамда шул имло ва тилни 
ялпи шул халқнинг ўзига қабул этдириш” 
фикри билан иш кўрдилар. Гурунг 
аъзоларидан Элбек бу ҳақда шундай 
ёзади: “1921 йилги Тил-имло қурултойига 
“Туркистонда бўлғон турк уруғларининг 
ёлғиз ўзбекларнигина чақирмоқчи бўлдиқ 
ҳам бу қурултойни “Ўзбек қурултойи” деб 
атадик”.

Мунаввар қори, Муса Бегиев, Ашур-
али Зоҳирий ва уларга маслакдош мил-
латпарварлар Туркистон озодлиги учун 
кураш кетаётган бир шароитда мил лий-
маданий жабҳада ёлғиз ўзбек миллати 
номи билан йўл тутилса, кураш нинг 
душман фойдасига ҳал бўлиши мум-
кинлигини таъкидлашди. Шунинг учун ҳам 
улар Ўрта Осиёдаги туркий халқлар учун 
умумий бир тил, ягона ёзув ва адабиёт 
яратишни ўз олдиларига мақсад қилиб 
қўйдилар.

Аслида бу ғоя Мунаввар қори, Ашур-
али Зоҳирий каби миллатпарварлар нинг 
мас лакдоши, Туркистон истиқлолчилик 
ҳа ра кати ғоявий раҳбарларидан бири 
бўл ган йирик олим ва арбоб Заки Ва-
лидий томонидан илгари сурилиб, 
қув ватланаётган эди. Бу умумий тил 
асосида туркий халқларнинг умум 
адабиётини яратиш кўзда тутилган. 
Валидийнинг фикрича, “миллий қий-
матлар ва дос тонлар ҳам фақат қозоқ 
ва уруғли ўзбек, қирғиз, қорақалпоқ 
гуруҳлари бўйича яхши муҳофаза 
этилганлигидан келажакда миллий 
адабиёт нинг ҳам бу гуруҳлар атрофида 
вужудга келажаги, кент турки, тотор 
ва бошқирд қабилаларининг уларга 
қўшилувлари ўз-ўзидан англашилади”.

Тил ва ёзув масаласи бу даврда 
ижтимоий-маданий соҳада муҳим сиёсий 
аҳамият касб этаётгани сабабли Мунав-
вар қори ва унинг тарафдорлари ҳамда 
“Чиғатой гурунги” ўртасида алифбо- имло, 
адабий тил соҳасида жиддий кураш 
кечган.

1922 йил февраль ойида Тошкентда 
чақирилган Ўзбек маданияти ва ходим-
ларининг ўлка қурултойи ҳам тил-
имло масаласи туфайли икки тараф 
гуруҳ ўртасидаги баҳс ва жанжаллар 
билан ўтди. Миллий тараққиёт омили 
бўлган мактаб-маориф, матбуот-нашр 
ишларида турлилик, парокандалик юза-
га келди. Бунинг салбий оқибатини 
англа ган зиёлилар ўртадаги низога 
бар ҳам беришга ва бирлашишга қарор 
қилдилар...

1923 йилнинг октябрида Бухорода 
Ўрта Осиё ўзбекларининг Тил ва 
имло ўлка анжумани чақирилди. Унда 
яна алифбони ислоҳ қилиш, имло 
асосларини ишлаб чиқиш масалалари 
кўрилди. Конференция қарори Туркистон 
Жумҳурияти маориф комиссарлигининг 
1923 йил 18 октябрдаги 48-сонли буй-
руғи билан тасдиқланган. Таъкидлаш 
керакки, бу йиғинда келгусида алифбони 
лотинлаштириш фикри маъқулланди. 
Бу ишнинг амалий томонлари муҳокама 
қилинди. Туркий дунёда қўзғалаётган 
лотин га ўтиш ҳаракати, шунингдек, 
зиёли лар ўртасидаги ноаҳиллик сабаб 
Бухоро анжуманидан сўнг ҳам ёзувда 
бошбошдоқлик давом этди...

Араб ёзуви маълум даражада мусул-
мон дунёси, хусусан, мусулмон туркийлар 
бирлигига ёрдам берар эди. Алифбони 
ўзгартириш уларни ажратиб ташлаш учун 
қўл келарди. Шунинг учун ҳам руслар 
туркий халқларнинг араб алифбосидан 
лотин алифбосига ўтишларини жон 
деб қўллаб-қувватлади ва ҳатто зиёда 
рағбатлантирди.

Араб алифбосидан лотин алифбосига 
ўтиш ғояси дастлаб ХIХ асрнинг иккинчи 
ярмидаёқ озарбайжонлик мутафаккир 
Мирза Фатали Охундов томонидан 
илгари сурилган. 1922 йилдан бошлаб 
Озарбайжонда лотин алифбосини жорий 
этишга доир тадбирлар амалга оширила 
бошланди. Кўп ўтмай бу ташаббус туркий 
тилда сўзлашувчи халқлар ўртасида кенг 
ёйилди.

1926 йилнинг 26 февраль – 3 март 
кунлари Бокуда Биринчи Бутуниттифоқ 
туркология қурултойи бўлди. Тадбирда 
Ўзбекистондан Раҳим Инъомов, Ашурали 
Зоҳирий, Шокиржон Раҳимий, Элбек, 
Б.Раҳмоний, А.Абдужабборов вакил 
бўлиб борди. Ўзбекистондан яна Садри 
Исмоил, Ғози Олим Юнусов, Холид Саид 
Хўжаев, Мажид Усмонов ҳам анжуманда 
махсус таклиф билан иштирок этган.  
Фитрат бу анжуманга йирик шарқшунос 
олим сифатида “алоҳида чақирув 
билан” таклиф этилди. Аммо негадир у 
анжуманда иштирок этмайди...

Лотинлаштириш ҳақида гап кетганда, 
бу жараён мамлакат бўйлаб қизғин 
тус олганини айтиб ўтиш керак. Рус 
ёзувини лотин алифбосига ўтказишга 
тайёргарлик лотинлаштириш ком пания-
сининг энг авж нуқтаси бўлди... Бироқ 
рус алифбосини лотин ёзувига ўтказиш 
ҳаракати қаршиликка учраб, инкор 
этилди. Марказ бошқарув тизги нини 
қўли га тезроқ ва батамом олиши учун, 
шўролар иттифоқидаги барча халқлар 
ёзувининг ягона шаклда бўлишидан 
манфаатдор бўлган. Туркий халқларнинг 

араб алифбосидан лотин алифбосига 
ўтишлари уларни кейинчалик рус 
графикасига ўтказиш учун бир кўприк 
вазифасини ўташи лозим эди. Шундай 
бўлиб чиқди ҳам...

Албатта, ўзбек тили алифбо ва имлоси, 
адабий тил қоидаларининг ишлани ши-
да жадид зиёлилари томонидан таъ-
лим босқичлари учун яратилган турли 
дарс лик лар, ўқув қўлланмалари, илмий-
публи цистик ва бадиий асарлар беқиёс 
ўрин тутди. Таниқли адабиёт шунос 
Абду   раҳмон Саъдий ўзбек адабий 
тили  нинг майдонга келиши, аввало, 
жадид зиёлиларининг ўз она тилларида 
китоблар бостириши ва матбуотни йўлга 
қўйиши орқали бўлганлигини кўрсатиб 
шундай ёзган эди: “Уйғониш даврида 
нашрда шуни (адабий тилни – Т.Т.) 
Беҳбудий турғузиб, Ҳожи Муинлар, 
Ашура лилар уни ишлагучи бўлдилар”. 

Ўзбекистон халқ шоири Эркин Во ҳи-
довнинг “Она тилим” мақоласида муста-
бид тузум шароитида тилимизни асраб-
авайлаган, унга ривож берган жадид лар 
хизматини чуқур миннатдорлик билан қайд 
этади: “Ўзбек тилининг бугунги даражаси, 
туркий тиллар ичида тутган мавқеи учун 
биз кўп жиҳатдан ўтган аср бошида 
яшаган зиёлиларимиздан миннатдор 
бўли шимиз керак. Улар ўзбек тилининг 
сўз ясаш имкониятларидан дадил лик 
билан фойдаландилар, халқ да миллий 
ғурур, она тилига ҳур мат туйғусини тар-
бия қилдилар. Ҳали руслаштириш сиёсати 
авжига чиқ масдан  илгари, юзлаб, минглаб 
рус ча ва байналмилалча сўзларни ўз бек-
чалаштириб улгурдилар. Биргина тил-
шунослик билан боғлиқ атамалар қанча! 
...Ўша замон зиёлиларимизнинг ижодий 
жасорати боис биз бугун шундай бой 
мулкка эгамиз”.

Чиндан ҳам Абдулла Қодирий, Фит-
рат, Чўлпон каби ўзбек адабиётининг 
ёрқин намояндалари бадиий тил боби-
да ўзига хос мактаб яратган сўз санъат-
корларидир. Уларнинг бадиий тил 
маҳо рати жуда кўп ёзувчилар учун 
ибрат мактаби бўлди. Умуман, бу давр 
жадид шоир ва ёзувчилари ўз шеърий, 
насрий, драматик, публицистик ва бошқа 
асарлари билан ўзбек адабий тилининг 
ривожи ва бойишига жиддий ҳисса қўшди.

Тил – миллатнинг руҳи, унинг дунёда 
борлигининг асосий омили эканини жа-
дид боболар ҳам теран англашган. Шу 
сабабли маърифатпарвар сиймолар она 
тилини миллатга ўзлигини англатишда, 
унинг қудратини, шон-шуҳратини кўта-
ришда, тушкун ва тутқун замонларда эса 
руҳиятини омон сақлаш, унга қайтадан 
куч бағишлашда зўр қурол деб билганлар. 
Фаолиятининг илк паллаларидан она тили 
учун қайғурган жадидлар ҳамиша миллий 
тил учун кураш майдонида турдилар. 
Совет давлати шароитида ҳам бу тузум 
берган имкониятлардан фойдаланиб, 
ўзбек халқининг миллий манфаатларини 
ҳимоя қилди. Улар она тилининг  давлат 
тили бўлиши учун курашди. Давлат 
муасса саларида иш юритишни ўзбек 
тилида олиб бориш масаласини доим 
илгари сурди.

Хуллас, Туркистон жадидлигининг 
катта авлоди бошлаб берган мактаб-
маориф, матбуот, театрчилик, бадиий 
ижод ютуқлари изма-из етишиб чиққан 
ёш ўзбек зиёлилари томонидан муносиб 
давом эттирилди. Замоннинг атоқли 
жадид маърифатпарварлари мустамлака 
тузумининг тазйиқларига қарамасдан, 
ўз ҳаётини ўзбек халқининг миллий 
истиқлолига, ҳар жиҳатдан тараққий 
этишига, маънавий камолотига, она 
тилининг равнақ топишига бағишлади. 
Фидойи қаҳрамонларимиз хизмати халқи-
миз хотирасида доимо эъзозланади, 
албатта.

                            
Тўлқин ТОҒАЕВ,

филология фанлари номзоди, 
доцент

“Ҳар бир миллатнинг дунёда бор-
лиғини кўрсатадурган ойинаи ҳаёти – 
тил ва адабиётидур”, дея миллий та-
раққиёт ғояларини илгари сурган жадид 
боболаримиз кўтарган айрим масала-
лар бугунги кунда ҳам долзарблигини 
йўқотмай келаётир. Жумладан, миллий 
тил ислоҳи борасида куйинчаклик би-
лан айтилган фикрлар, амалга татбиқ 
этилган ўзгаришлар ўзбек тилининг 
дунё ҳамжамиятида тутган бугунги 
ўрни янада мустаҳкамланишига хизмат 
қилди, дейиш мумкин.

Яқинда “Жадид маърифатпарварла-
рининг ўзбек адабий тили ривожида-
ги ўрни” мавзусида ташкил этилган 

рес публика илмий-амалий анжуманида 
жадид лар фаолиятида тил масаласига 
бўлган муносабат ҳақида сўз борди.

Қатор ҳамкор ташкилотлар ишти-
рокида ўтказилган илмий анжуманда 
50 га яқин тилшунос, адабиётшунос ва 
фольклоршунос олимлар ўзларининг 
жадидлар фаолиятида адабий тил, 
имло ва алифбо масалалари тадқиқига 
бағишланган илмий мақолалари билан 
иштирок этди. Қуйида илмий анжуман 
мундарижасидан ўрин олган мақола-
лардан бирини эътиборингизга ҳавола 
этмоқдамиз.

ТАҲРИРИЯТ

ÆÆàäèäëèêàäèäëèê: : 
     ÒÈË, ÈÌËÎ      ÒÈË, ÈÌËÎ 
          ÂÀ ÀËÈÔÁÎ          ÂÀ ÀËÈÔÁÎ

ЮРТ ҚАЙҒУСИ

Жадид зиёлилари 
мамлакат маданий, сиёсий 
ҳаётида муҳим ўрин 
тутган тил, алифбо-имло 
масалалари билан ҳам 
жиддий шуғулланган. Ёзув 
ислоҳоти ва ўзгариши, 
буларга доир ўтказилган 
тадбирлар, анжуман ва 
қурултойларда фаол 
иштирок этишган.



2024-yil 21-iyun
№ 26(26)8

Бош муҳаррир: 
Иқбол Мирзо

Бош муҳаррирнинг          
биринчи ўринбосари: 

Ҳумоюн Акбаров

Навбатчи муҳаррир:
Гулчеҳра Умарова

Саҳифаловчилар:
Эркин Ёдгоров
 Нигора Тошева

Муассислар: 

ЎЗБЕКИСТОН
ЁЗУВЧИЛАР УЮШМАСИ

РЕСПУБЛИКА МАЪНАВИЯТ 
ВА МАЪРИФАТ МАРКАЗИ

ЎЗБЕКИСТОН РЕСПУБЛИКАСИ 
ФАНЛАР АКАДЕМИЯСИ

МИЛЛИЙ МАСС-МЕДИАНИ 
ҚЎЛЛАБ-ҚУВВАТЛАШ 
ВА РИВОЖЛАНТИРИШ 

ЖАМОАТ ФОНДИ

“ШАҲИДЛАР ХОТИРАСИ” 
ЖАМОАТ ФОНДИ

Таҳририятга юборилган 
мақолалар муаллифга 
қайтарилмайди ва улар 

юзасидан изоҳ берилмайди.

Газета 2023 йил 26 декабрда 
Ўзбекистон Республикаси 

Президенти Администрацияси 
ҳузуридаги Ахборот ва  оммавий 

коммуникациялар агентлиги 
томонидан 195115 рақам 
билан рўйхатга олинган.

Кирилл ёзувидаги адади – 6024
Лотин ёзувидаги адади – 11916
Медиа кузатувчилар – 12063

Буюртма: Г – 639
Ҳажми: 4 босма табоқ, А2.

Нашр кўрсаткичи – 222.
Ташкилотлар учун – 223. 

1 2 3 4 5 6

Манзилимиз: 
Тошкент шаҳри, 

Шайхонтоҳур тумани, 
Навоий кўчаси, 69-уй

Телефонлар:
Қабулхона: (71) 203-24-20

Девонхона: (97) 745-03-69
jadidgzt@mail.ru (71) 203-24-17

Jadid_gazetasi@exat.uz

“Шарқ” нашриёт-матбаа 
акциядорлик компанияси 

босмахонаси.
Босмахона манзили:

Тошкент шаҳри, 
Буюк Турон кўчаси, 41-уй.

Босишга топшириш вақти: 21:00 
Босишга топширилди: 19:00

Сотувда нархи эркин.

BEDORLIK

Ўзбекистон Бадиий академияси Сурхондарё 
вилоятининг Термиз туманидаги “Янги Ўзбекистон” 
боғи ҳудудида барпо этиладиган Мустақиллик 
монументи лойиҳасини яратиш бўйича рассом ва 
ҳайкалтарошлар ўртасида ижодий танлов эълон 
қилади.

  Танловга тақдим қилинадиган ижодий лойиҳаларда уч 
минг йиллик ўзбек давлатчилиги тараққиётида алоҳида 
ўринга эга бўлган сурхон воҳасига оид муҳим тарихий маъ-
лумотлар, ушбу ҳудудга хос азалий қадрият ва анъаналар, 
мустақиллик йилларида эришилган салмоқли ютуқлар ҳамда 
оддий инсонларнинг эзгу орзу-умидлари ҳайкалтарошлик 
санъатининг илғор анъаналари ҳамда бетакрор бадиий-меъ-
морий ечимлар асосида юқори бадиий савияда акс эттирил-
ган бўлиши лозим.  

Танловда мазкур йўналишлар бўйича таниқли ҳайкалта-
рошлар, монументал санъат соҳасида ва замонавий шаҳар-
созликда ҳайкалларни ўрнатиш борасида етарли билим ва 
тажриба тўплаган мутахассислар иштирок этиши мумкин.

Лойиҳа эскизларининг танловга мўлжалланган модели 
нусха кўчириш ва узоқ муддат сақлашга мўлжалланган истал-
ган материалдан тайёрланиши мумкин.

Ижодий лойиҳалар жорий  йил 20 июнидан 20 июль 
санасига қадар  қабул қилинади.

Танловга мўлжалланган ижодий лойиҳаларни Ўзбекистон 
Бадиий академияси Бадиий кўргазмалар дирекциясининг 
Марказий кўргазмалар залига топшириш сўралади.

Манзил: 
Тошкент шаҳри, Ш.Рашидов кўчаси, 40-уй.
Боғланиш учун телефон: 71 232-17-66.

ЭЪЛОН 

ХАЛҚАРО АНЖУМАН 

Бугунги кунда юртимизда мил-
лий мақом санъатини ривожланти-
риш ва келажак авлодларга бекаму 
кўст етказишга катта эътибор қара-
тилмоқда. Асрлар давомида улуғ 
шоирлар, олимлар, бастакорлар, 
ҳофизлару созандаларнинг беқиёс 
меҳнати, фидойилиги, ижодий та-
факкури туфайли сайқал топиб, биз-
нинг кунларимизда ҳам ижро этиб 
келинаётган мақом деб аталмиш 
ноёб санъат фақатгина юртимиз ва 
Шарқ мамлакатларида эмас, бал-
ки дунё миқёсида катта эътибор ва 
эъти рофга сазовор бўлмоқда. 

2017 йил 17 ноябрда Президенти-
миз томонидан қабул қилинган “Ўз-
бек миллий мақом санъатини янада 
ривож лантириш чора-тадбирлари 
тўғрисида”ги қарорга мувофиқ мам-
лакатимизда илк маротаба Халқаро 
мақом санъати фес тивали юксак са-
вияда ўтказилган эди. Мазкур санъат 
анжуманида 20 дан ортиқ давлатдан 
мусиқашунослар, якка ижрочи ва му-
сиқий жамоалар, мутахассислар ҳамда 
фахрий меҳмонлар қатнашган эди. Шу 
йилнинг 27-30 июнь кунлари Жиззах ви-
лоятининг Зомин туманида   II Халқаро 
мақом санъати анжумани бўлиб ўта-
ди. Ўзбек Миллий мақом санъати мар-
кази бош директори Авазбек Шомуро-
дов билан мақом санъатини халқимиз, 
хусусан, ёшлар орасида кенг омма-
лаштириш бўйича олиб борилаётган 
ишлар, мақом анжуманининг моҳияти, 
мазкур тадбирнинг миллий санъати-
миз ривожида тутган ўрни ва аҳами-
яти ҳақида суҳбатлашдик. 

– Марказда олиб борилаётган 
ишлардан асосий мақсад – бизгача етиб 
келган мақом ашулаларини, устозлар 
ижросидаги қўшиқларни, шашмақомла-
римизни ноталаштириб, кейинги авлод-
ларга қолдиришдан иборатдир, – дейди 
А.Шомуродов. – Вилоятлардаги бўлим-
ларимиз ва мақом ансамбллари ҳам 
шу йўналишда иш олиб боряпти. Зеро, 
мақомчилар ва бахшилар ижоди ўзбек 

халқининг ўзлигини англатувчи, мил-
лий анъаналаримиз, қадриятларимиз-
ни мужассам этган санъатимизнинг энг 
қадимий ва бой туридир. Кези келганда 
очиқ айтиш керакки, яқин-яқинларгача 
баъзилар мақом эскириб кетган санъат, 
уни тинглаш, томоша қилиш зерикар-
ли деб ўйлашарди. Ваҳоланки, мақом-
лар асосида буюк мутафаккир, алло-
ма шоирлар ғазаллари ётади, мақом 
ва мумтоз ашулалар инсон руҳиятига 
ижобий таъсир қилади, таранглашган 
асаб толаларини бўшаштиради. Руҳ 
инсон танасига мусиқа орқали киргани 
ҳақида ривоят юради. Бу бежиз эмас. 
Чунки мусиқа ҳамма жойда – уйда ҳам, 
узоқ сафарларда ҳам, тадбирларда, 
тўйларда, хуллас, инсон умри давоми-
да у билан бирга. Мусиқа, ашула руҳни 
хотиржам қилиш билан бирга, кайфи-
ятни ҳам созлайди. Мақомлар кишини 
ҳалолликка, покликка чорлайди, тўғри 
ижрони, яъни тўғриликни талаб қилади. 
Айнан шу сабабли ҳам Мақом маркази-
да ишлашнинг ўзгача шукуҳи бор. 

Мақомга бағишланган тадбирлар-
ни тез-тез ўтказиш нафақат юртимиз 
санъатини дунёга танитади, балки ёш 
авлодда мақомга қизиқиш уйғотишда 
катта аҳамият касб этади. Биламизки, 
қадимда мақомлар саройларда куйла-
ниб, муҳокама қилинган. Яъни мақом 
тинглаш учун кишида илмий салоҳи-
ят бўлиши талаб этилган. Эҳтимол, 
шунинг учун бугунги ёшларга мақом 
тинглаш зерикарли туюлиши мум-
кин. Шуни назарда тутиб, нима қил-
сак, мақомни янада оммалаштиришга 
эришамиз, қандай йўл билан халқни, 
ёшларни мақом тинглашга жалб этиш 
мумкин, нафақат уйда, концерт залла-
рида, балки ресторанларда, чойхона-
ларда мақом тинглашлари учун нима 
қилиш лозим, деган саволларга жавоб 
изладик. Шу тариқа мақом ижросига 
замонавий чолғулар ҳам қўшилди. Бу-
гун мақомни тинглаётган одамларда 

бошқача таассурот ҳосил бўляпти. Бу 
билан мақомларимиз бузилаётгани йўқ, 
балки мусиқаларга сайқал бериляпти. 
Яъни мақомлар ўз жойида турибди, биз 
аслига тегмаган ҳолда, уларга безак 
беряпмиз. Шу ўринда Мақом маркази, 
унинг ҳудудий бўлинмалари ходимлари 
ҳамда Юнус Ражабий номидаги мақом 
ансамблининг бу борадаги хизматла-
рини алоҳида тилга олиб ўтиш ўринли-
дир. 

Ҳозирги кунда устозлар кўмагида 
шашмақом қайта кўриб чиқиляпти. Чун-
ки ҳозирги ёзувларда сўзлар нотўғри 
қўлланган жойлар ҳам йўқ эмас. Зеро, 
устоз мақомдон Юнус Ражабий ҳам 
ўзининг “Шашмақом” китобида “Шаш-
мақом замонга қараб ўзгариб бораве-
ради”, деб ёзган. Бошлаган бу ишимиз 
хайрли бўлади, деган умиддамиз. Яна 
бир хайр ли иш шуки, устоз мақомдон-
ларимиз мусиқа мактабларида ёшлар-
га дарс ўтишяпти. Улар орасида Исро-
илжон Ваҳобов, Нуриддин Аминжонов, 
Комила Бўриева, Матлуба Дадабоева 
каби санъаткорлар бор. Бу устозлар 
яқинда Самарқанд шаҳрида катта кон-
церт беришди, мусиқа мактабларида 
маҳорат дарслари ўтиб қайтишди. 

Шунингдек, Озарбайжон ва Тожикис-
тон мамлакатларида ижодий сафарда 
бўлдик. Соҳиб Пошшозода бошчили-
гидаги озарбайжонлик мутахассислар 
Озарбайжон Муғом маркази билан 
биргаликда юртимизда бўлишди. Ўзаро 
ҳамкорлик шартномалари имзоланди. 
Тожикистон Республикасига жуда катта 
делегация билан бордик. Тожикистон-
даги опера ва балет теат рида Юнус Ра-
жабий номидаги мақом ансамбли икки 
соат давомида мақом ашулаларидан 

концерт берди. Қардош ларимиз кон-
цертимизни олқишлар билан томоша 
қилишди. Озарбайжонга сафаримиз 
чоғида ушбу мамлакат мутахассисла-
ри бир гапни айтишди: “Дунё да ўзбек 
мақомидек салмоқли мақом йўқ. Озар-
байжон мақоми ҳам залворли, лекин 
ўзбек мақоми кўпроқ тош босади. Сиз-
ларнинг мақомингизда қўлланган сўз-
ларда илоҳий руҳ мужассам”. Биз бун-
дай эъти рофдан ғурурландик. 

Айни пайтда “Наво” телекана-
ли билан ҳамкорликда мақом ҳақида 
янги кўрсатув тайёрланяпти. Халқаро 
мақом анжуманини ўтказиб келсак, 
“Мақом-шоу” кўрсатувига ҳам жиддий 
киришамиз. Олдиндан батафсил айтиб 
қўйсак, қизиғи қолмайди. Шу боис ҳо-
зирча кўрсатув мазмуни сир бўла қол-
син. Насиб қилса, тез орада Туркияда, 
Германияда, Америка, Миср ва Эронда 
ҳам мақомчиларимизнинг концерти-
ни намойиш этмоқчимиз. Яъни ўзбек 
мақомини дунёга тарғиб қилиш нияти-
дамиз. Лекин бундан олдин ўзимизнинг 
вилоятлар бўйлаб сафар уюштиришни 
режа қилганмиз. Кези келганда, бизга 
ёрдам қўлини чўзиб, тадбирларимизга 
маблағ ажратаётган Маданият вазир-
лигига миннатдорлик билдирмоқчи-
ман. Шубҳасиз, эришилаётган ютуқлар, 
эъти рофлар кўнгилни кўтаради, амалга 
оширилаётган ишлардан ғурур туяди 
киши. Лекин бу айни пайтда зиммамиз-
га катта масъулият ҳам юклайди, янги-
лик яратишга иштиёқни кучайтиради. 

Шу кунларда олдимизда катта си-
нов турибди. Шу йилнинг 27-30 июнь 
кунлари Жиззах вилоятининг Зомин 
туманидаги сўлим масканда Халқаро 
мақом анжумани бўлиб ўтади. Тад-

бирда қатнашиш учун 75 та давлат-
дан 410 нафар иштирокчи, хусусан, 
20 та давлатдан маданият вазирлари 
ва ўринбосарлари, 11 та давлатдан 40 
дан зиёд журналистлар, 25 та давлат-
дан 55 нафар фахрий меҳмон, 15 та 
халқаро ташкилотдан 30 нафар вакил, 
60 та мамлакатнинг юртимиздаги дип-
ломатик корпуси вакиллари ва 209 на-
фар танлов иштирокчилари юртимизга 
ташриф буюради. 

Шунингдек, еттита халқаро ташки-
лот – БМТ, ЮНЕСКО, МДҲ, ТУРКСОЙ, 
Туркий маданият ва мерос фонди, 
Халқаро фольклор ташкилоти, Туркий 
Парламент Ассамблеясидан вакиллар 
ҳам юртимизга ташриф буюриши ку-
тилмоқда. Тадбир доирасида халқаро 
мусиқа ярмаркаси, мақом санъатига 
оид кўргазмалар, бадиий ва ҳужжатли 
фильмлар, китоблар, фотосуратлар 
намойиши ташкил этилади. “Мақом 
санъатининг назарий ва амалий асо-
слари: ечим ва муаммолар” мавзусида 
халқаро илмий-амалий конференция 
бўлиб ўтади. Бир сўз билан айтганда, II 
Халқаро мақом фестивалини юксак са-
вияда ўтказиш учун барча шароитлар 
яратилган.

Гулчеҳра УМАРОВА 
ёзиб олди.  

Ўзбекистон халқ шоири Эр-
кин Воҳидов: 

“Қайга бормай бошда дўппим, 
Ғоз юрарман гердайиб, 
Олам узра донғи кетган 
Ўзбекистон, ўзбегим!” –

деганларида дўппимизни мил-
латимиз тимсоли сифатида 
тас вирлаган. 

 
Муҳаммад Юсуф ҳам “Дўппи 

киймай қўйди одамлар” дея ўйга 
толганди. 

Айрим блогерларимиз, санъ-
аткорларимиз медиа оламида 
дўппини яна трендга олиб чиқа-

ришди, аммо бошқача талқинда.
Абдулла Қодирийнинг “Ўткан 

кунлар” асарида Отабекдек за-
бардаст ва зукко ўзбек йигити 
бошида дўпписи билан тасвир-
ланган бўлса, ҳозир қайси кўр-
сатув ёки ижтимоий тармоқдаги 
видеога қараманг, аксарият ҳо-
латда довдир ва анқов одамлар-
нинг образи бошига миллий бош 
кийим қўндириляпти. Энг ачи-
нарлиси шундаки, медиа оламни 
бутун дунё кузатади ва ўзбеклар-
ни дўпписи билан эслаб қолади. 
Энди савол: уларнинг тасаввури-
да қандай қоляпмиз экан?

Анчадан буён кўнглимни 
хира қилаётган яна бир нар-

са бор. Маҳаллийчилик! Бош-
қа халқлар бирлашиб, ўз мус-
тақиллиги йўлида жон олиб, 
жон бераётган бир даврда, биз 
“Сен тошкентликсан, сен вило-
ятликсан”, деб тортишиб юриб-
миз. Минг афсус...

Аждодларимизнинг шуҳра-
ти билан ўзбекман деб керил-
ганимиз-керилган. Биз маънан 
ва қалбан бир миллат бўлолмас 
эканмиз, ҳеч қачон буюк давлат 
бўлолмаймиз.

Нега бундайсан, ўзбегим?
Ўз ҳолингга йиғлаш ўрнига ўз 

устингдан кулганинг-кулган!

Қуддус АСАД

ТАРМОҚЛАРДА НИМА ГАП?

Дўппи асли полвонларга ярашади,
Дўппи асл инсонларга ярашади!

                                 Шукур ЛАТИФ

Дўппи бу – кадрият!
Одамларни овсар, ландовур, аҳмоқ, жинни, қолоқ, оми, бефаросат, саводсиз қи-

либ кўрсатмоқчи бўлишса, нега бошларига дўппи кийиб олишади?! 
Биронта туркнинг миллий бош кийимини кийиб, қийшанглаётганини кўрганми-

сиз? 
Мен қозоқ, қирғиз қардошларимизнинг ҳам бундай қилишганини кўрмаганман.
Ҳаммаси истеъдодли йигитлар, гап йўқ, ижод қилишяпти. Аммо нега ўз милла-

тининг бу каби қиёфасини яратишга, уни тарғиб қилишга бунчалар зўр беришяпти?!
Йигитлар, дўппи ўзбек миллати учун шунчаки бош кийими эмас, бу – қадрият!
Ақлни йиғиб олиш керак!

Жаҳонгир АҲМЕДОВ
 Фейсбук 

“Қайга бормай, бошда дўппим...”

Диққат, ижодий танлов!

 Мақомда улуғворлик      Мақомда улуғворлик     
       мужассам       мужассам


